
	1.	ՖԱԹՖ-ի հանձնարարականների տեխնիկական համապատասխանության, ինչպես նաև փողերի լվացման և ահաբեկչության ֆինանսավորման դեմ պայքարի համակարգի արդյունավետության գնահատման մեթոդաբանության 28.4 չափորոշչի «բ» կետին համապատասխանությունն ապահովելու նպատակով՝ առաջարկում ենք կատարել փոփոխություններ «Ռիելթորական գործունեության մասին» օրենքի (այսուհետ՝ Նախագիծ) 3-րդ և 9-րդ հոդվածներում: Առաջարկվող փոփոխությունները ներկայացնում ենք սույն գրությանը կից՝ խմբագրման ռեժիմով։  
	Ընդունվել է։
Նախագծում կատարվել են համապատասխան փոփոխություններ և լրացումներ։


	2.	Հաշվի առնելով, որ լրամշակված փաթեթում փոփոխության են ենթարկվել ապահովագրությանը վերաբերող մի շարք դրույթներ, դրանց վերաբերյալ ներկայացնում ենք հետևյալ դիտարկումները.
  1)	Նախ, առաջարկում ենք հստակեցնել «գույքային վնաս», «դրամական վնաս», «որպես գույքային պատասխանատվության ապահովման միջոց» արտահայտությունները:
	Չի ընդունվել։


	2)	Առաջարկում ենք ամբողջ Նախագծում հստակեցնել՝ ռիելթորական կոնկրետ ծառայությունների համար ինչպիսի ռիսկերից ինչ ապահովագրություն է նախատեսվում:
	Չի ընդունվել։
Նախագծով հստակ թվարկված են ինչպես ապահովագրության պարտադիր դեպքերը, այնպես էլ դրանց վերաբերյալ անհրաժեշտ կարգավորումները։

	3)	Նախագծի 14-րդ հոդվածի 2-րդ մասի 9-րդ կետը սահմանում է, որ ռիելթորական կազմակերպությունը, անշարժ գույքի կառավարման կազմակերպությունը, ինչպես նաև անհատ ձեռնարկատեր հանդիսացող ռիելթորը, անշարժ գույքի կառավարիչը պարտավոր է` որպես գույքային պատասխանատվության ապահովման միջոց ապահովագրել իր գործունեության հետևանքով առաջացող հնարավոր պատասխանատվությունը սույն օրենքով սահմանված դեպքերում և պատվիրատուի պահանջով վերջինիս ներկայացնել ապահովագրության պայմանագիրը: Քանի որ ռիելթորական գործունեության և անշարժ գույքի կառավարման ծառայությունների սահմանումից հստակ չէ՝ արդյոք այդ ծառայությունները ներառում են գույքի իրավական և փաստաթղթային հավուր պատշաճի ուսումնասիրության (due diligence) ծառայությունը, առաջարկում ենք Նախագծի 14-րդ հոդվածում հստակեցնել պատասխանատվության պարտադիր ապահովագրման ենթակա շրջանակը՝ մասնավորապես, բացառելով դրանից գույքի իրավական և փաստաթղթային հավուր պատշաճի ուսումնասիրության (due diligence) ծառայությունը, թողնելով այն որպես ռիելթորական ծառայության մատուցման պայմանագրով նախատեսված դեպքում պարտադիր ապահովագրման ենթակա ծառայություն:
	Չի ընդունվել։
Նախագիծն արդեն իսկ շարադրված է դիտարկմամբ ներկայացված տրամաբանությամբ։

	4)	Նախագծի 8-րդ հոդվածի 4-րդ մասի 7-րդ կետը սահմանում է, որ անշարժ գույքի կառավարման մասին պայմանագրում պետք է նշվեն նաև (բացառությամբ ռիելթորի և ռիելթորական կազմակերպության տվյալների)` սույն օրենքով սահմանված դեպքերում գույքի ապահովագրության, ինչպես նաև պատասխանատվության ապահովագրության պայմանագրի մասին՝ ներառյալ ապահովագրողի, ապահովագրական գումարի և ապահովագրված ռիսկերի վերաբերյալ տվյալները: Մինչդեռ Նախագծի այլ հոդվածներ չեն նախատեսում գույքի ապահովագրություն ունենալու դեպքեր: Հետևաբար, այս կարգավորման սահմանումն անհասկանալի է:
Բացի այդ,  Նախագծի 8-րդ հոդվածի 3-րդ մասի 15-րդ կետի «Այն վնասը, որն առաջացել է սույն ենթակետով սահմանված ուսումնասիրությունը չիրականացնելու կամ ոչ ամբողջական իրականացնելու հետևանքով, փոխհատուցվում է սահմանված կարգով կնքված ապահովագրության պայմանագրի հիմքով ապահովագրական հատուցման միջոցով» նախադասությունը չի կարող հանդիսանալ այս հոդվածով սահմանված պայմանագրի պահանջ, քանի որ այն վերաբերում է ապահովագրության պայմանագրին և կարող է սահմանվել որպես ապահովագրության պայմանագրին ներկայացվող պահանջ:
	Չի ընդունվել։
Նախագծի 16-րդ հոդվածի 2-րդ մասով հստակ սահմանված է, որ ապահովագրության պահանջը պարտադիր կիրառելի է այն դեպքում, երբ անշարժ գույքի կառավարման պայմանագրի ամբողջ ժամանակահատվածում անշարժ գույքն արդեն իսկ ապահովագրված է։

	5)	Համաձայն Նախագծի 16-րդ հոդվածի 2-րդ մասի՝ անշարժ գույքի կառավարման կազմակերպությունը որպես գույքային պատասխանատվության ապահովման միջոց, պարտավոր է իր գործունեությունն ապահովագրել հնարավոր դրամական վնասից, որը կարող է պատճառվել պատվիրատուներին՝ անշարժ գույքի կառավարչի կողմից ծառայության մատուցման հետևանքով, այն դեպքում, երբ կառավարման հանձնելու պահին՝ անշարժ գույքի կառավարման պայմանագրի ամբողջ ժամանակահատվածում անշարժ գույքը ապահովագրված է։ Այս ձևակերպումից հասկանալի չէ՝ արդյոք վերոգրյալը ի լրումն 14-րդ հոդվածով սահմանված պատասխանատվության ապահովագրության պետք է կնքվի և արդյոք անշարժ գույքն ապահովագրված չլինելու դեպքում պետք է չկնքվի դրամական վնասից ապահովագրության պայմանագիրը: Բացի այդ, հասկանալի չէ՝ արդյոք կոնկրետ գործարքներին է սա վերաբերում, թե ոչ (նույն հոդվածի հաջորդ մասում նշվում է, որ ռիելթորական կազմակերպությունը պետք է կոնկրետ գործարքի մասով կնքի):
	Չի ընդունվել։
Նախագծի 16-րդ հոդվածի 3-րդ մասում մասնավորեցվում է, որ ապահովագրության պահանջը պարտադիր կիրառելի է այն դեպքում, երբ գույքն արդեն իսկ ապահովագրված է։

	6)	Նախագծի 22-րդ հոդվածի համաձայն՝ վնասները կամ այլ գույքային վնասը, որը պատճառվել է պատվիրատուին և/կամ երրորդ անձանց ռիելթորական կազմակերպությունների, ռիելթորների (այդ թվում՝ անհատ ձեռնարկատեր հանդիսացող) կողմից ռիելթորական ծառայությունների մատուցման ընթացքում նրանց ոչ իրավաչափ գործողության, անգործության, իրենց պարտականությունների չկատարման կամ թերի կատարման, կամ սույն օրենքի, այլ իրավական ակտերի, ինչպես նաև պայմանագրի դրույթների խախտման հետևանքով, ենթակա են փոխհատուցման ռիելթորական ծառայության պայմանագրի կողմ հանդիսացող վնաս պատճառողի կողմից: Այստեղ անհասկանալի է պատասխանատվության ապահովագրության պահանջի շրջանակը և դրա սահմանումը, եթե վնասը պետք է հատուցվի վնասը պատճառողի կողմից, և, համաձայն հաջորդ նախադասության, ապահովագրության պայմանագրի հիման վրա միայն պետք է հատուցվի այն վնասը, որն առաջացել է սույն օրենքով սահմանված գույքի իրավական և փաստաթղթային հավուր պատշաճի (due diligence) ուսումնասիրությունը չիրականացնելու կամ ոչ ամբողջական իրականացնելու հետևանքով, որը սակայն կրում է կամավոր բնույթ, և կիրառելի է այն դեպքերում, երբ ռիելթորական ծառայությունների մատուցման վերաբերյալ պայմանագրում նախատեսված է նման ծառայություն:
	Չի ընդունվել։

	3.	««Անկանխիկ գործառնությունների մասին» օրենքում լրացումներ կատարելու մասին» օրենքի նախագիծը առաջարկում ենք խմբագրել սույն գրությանը կից ներկայացվող նախագծում խմբագրման ռեժիմով իրականացված փոփոխություններին համապատասխան:
	Ընդունվել է։
««Անկանխիկ գործառնությունների մասին» օրենքում լրացումներ կատարելու մասին» օրենքի նախագիծը լրամշակվել է։

	4.	Նախագծի 8-րդ հոդվածի 4-րդ մասի կարգավորման մեջ որպես անշարժ գույքի կառավարման մասին պայմանագրում ներառման ենթակա տվյալ անհրժեշտ է ավելացնել նաև պատվիրատուի բանկային հաշվի վերաբերյալ (որին փոխանցվելու է գույքի կառավարումից ստացված եկամուտը) տվյալները։ Ընդ որում, համաձայն Նախագծի 13-րդ հոդվածի 9-րդ մասի՝ այդ հաշվի տվյալները նույնպես պետք է մուտքագրվեն միասնական տեղեկատվական համակարգ։
	Ընդունվել է։
Նախագծում կատարվել է համապատասխան լրացում։

	5.	Նախագծում հատուկ բանկային հաշիվ սահմանելը նպատակահարմար չենք համարում։ Հետևաբար, առաջարկում ենք հատուկ բանկային հաշվի կարգավորումները հանել և նախատեսել այնպիսի կարգավորում՝ համաձայն որի տվյալ բանկային հաշվին  կփոխանցվեն բացառապես գույքի կառավարման ծառայությունների մատուցման արդյունքում պատվիրատուին փոխանցման ենթակա եկամուտները։ Ընդ որում, կառավարչին՝ իր կողմից մատուցված ծառայությունների դիմաց վճարը չի կարող փոխանցվել այդ հաշվին։ Այս համատեքստում առաջարկում ենք նախագծից հանել «հատուկ բանկային հաշիվ» եզրույթը, իսկ վերոնշյալ տրամաբանությամբ հաշվի վրա միջոցների փոխանցումը նախատեսել որպես կարգավորում Նախագծի 13-րդ հոդվածում։
	Մասամբ է ընդունվել։
Նախագծում «հատուկ բանկային հաշիվ»-ը փոխարինվել է «էսքրոու հաշիվ» բառերով։

	6.	Նախագծի 13-րդ հոդվածում (կամ այլ հոդվածով) անհրաժեշտ է սահմանել, որ անշարժ գույքի կառավարման ծառայության դիմաց հատուկ բանկային հաշվին մուտքագրված միջոցների փոխանցումը շահառուին՝ պատվիրատուին, կատարվելու է ոչ ուշ քան 1-աշխատանքային օրվա ընթացքում։ Այդպիսի կարգավորում չսահմանելու դեպքում կստեղծվի «Դատական ակտերի հարկադիր կատարման մասին» օրենքով կարգավորվող դրամական միջոցների վրա կիրառված արգելադրման (բռնագանձման) որոշումներից խուսափելու մեխանիզմ։
	Չի ընդունվել։

	7.	Համադրելով Նախագծում և ««Անկանխիկ գործառնությունների մասին» օրենքում լրացումներ կատարելու մասին» օրենքի նախագծում առաջարկվող դրույթները կարելի է կատարել եզրահանգում, որ անշարժ գույքի կառավարման ծառայության մատուցման շրջանակներում գույքի կառավարումից գույքի սեփականատիրոջը փոխանցվող գումարը պարտադիր կերպով նախ պետք է փոխանցվի անշարժ գույքի կառավարչին, իսկ հետո արդեն նրա կողմից՝ սեփականատիրոջը: Առաջարկում ենք նախատեսել այնպիսի կարգավորում, ինչի արդյունքում կսահմանվի վարձատուի ընտրությամբ գումարը վարձակալի կողմից անմիջապես սեփականատիրոջ հաշվին փոխանցելու հնարավորությունը:
	Չի ընդունվել։

	2․ ՀՀ արդարադատության նախարարություն
	19.03.2025թ․

	2. 
	N /27.4/11808-2025

	ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
1.	Նախագծի 1-ին հոդվածի համաձայն' օրենքը սահմանում է Հայաստանի Հանրապետությունում ռիելթորական գործունեության իրականացման կարգը և պայմանները, ինչպես նաև կանոնակարգում ռիելթորական գործունեությանն առնչվող հարաբերությունները: Միևնույն ժամանակ նախագծի 5-րդ հոդվածի 2֊րդ մասով սահմանվում է, որ ռիելթորական գործունեության իրականացման կարգը սահմանում է Կառավարությունը:
Այսպիսով ստացվում է, որ ռիելթորական գործունեության իրականացման կարգը սահմանվում է օրենքով և միաժամանակ սահմանվելու է նաև ՀՀ կառավարության որոշմամբ, ուստի առաջարկում ենք վերանայել և հստակեցնել կարգի սահմանման հետ կապված կարգավորումները' բացառելով նաև նորմերի անհիմն կրկնությունները:
	Ընդունվել է։
Նախագծում կատարվել է համապատասխան փոփոխություն։

	   2. Նախագծի 3-րդ հոդվածի 1-ին մասի 4-րդ, 10-րդ և մի շարք այլ կետերում նշվում է ռիելթորական ծառայությունների մատուցման մասին, մինչդեռ նախագծով սահմանված չէ «ռիելթորական ծառայություններ» հասկացությունը:
Նկատի ունենալով, որ ռիելթորական գործունեության ինստիտուտը ՀՀ օրենսդրության մեջ ներդրվում է ներկայացված նախագծով՝ գտնում ենք, որ նախագծով անհրաժեշտ է տալ հստակ հասկացություններ' բացահայտելով ներդրվող ինստիտուտի էությունն ու բովանդակությունը: Հիշյալ դիտարկումը բխում է նաև իրավական որոշակիության սկզբունքի ապահովման անհրաժեշտությունից:
	Չի ընդունվել։
Հաշվի առնելով այն հանգամանքը, որ Նախագծի
3-րդ հոդվածի 1-ին մասի 2-րդ կետում արդեն իսկ տրված է «ռիելթորական ծառայություններ» հասկացությունը:

	   3. Նախագծով բացի «ռիելթորական կազմակերպություն» և «ռիելթոր» հասկացություններից սահմանվում է նաև «Անշարժ գույքի կառավարիչ» և «Անշարժ գույքի կառավարման կազմակերպություն» հասկացությունները և ամբողջ նախագծում կարգավորումներ է նախատեսվում նաև անշարժ գույքի կառավարման վերաբերյալ: Այս առումով հարկ է նշել, որ նախագծի վերնագրից, ինչպես նաև նախագծի 1-ին հոդվածից բխում է, որ օրենքը սահմանում է Հայաստանի Հանրապետությունում ռիելթորական գործունեության իրականացման կարգը և պայմանները, ինչպես նաև կանոնակարգում ռիելթորական գործունեությանն առնչվող հարաբերությունները:
Ելնելով վերոգրյալից հայտնում ենք, որ «Նորմատիվ իրավական ակտերի մասին» օրենքի 9-րդ հոդվածի 1-ին մասի համաձայն՝ Նորմատիվ իրավական ակտի կարգավորումը չպետք է դուրս գա իր առարկայի շրջանակներից, իսկ նույն օրենքի 12֊րդ հոդվածի 1-ին մասի՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:
Այսպիսով' նշված նորմերի բովանդակությունից բխում է, որ նախագծի վերնագիրը պետք է համապատասխանի նախագծի բովանդակությանը և դուրս չգա դրա կարգավորման առարկայից:
Տվյալ դեպքում, անհրաժեշտ է անդրադառնալ հետևյալ հարցերին, եթե ռիելթորական գործունեությունը և անշարժ գույքի կառավարման գործունեությունը տարբեր են իրենց բնույթով, ապա ստացվում է, որ անշարժ գույքի կառավարման գործունեության հետ կապված հարաբերությունները դուրս են ներկայացված օրենքի կարգավորման շրջանակներից, եթե խոսքը նույն գործունեության մասին է, ապա պարզ չէ դրանց տարանջատումը հիշյալ օրենքում:
Ելնելով վերոգրյալից՝ առաջարկում ենք քննարկել նշված կարգավորումների տարանջատման հարցը կամ նախատեսել միասնական կարգավորումներ, որոնք թույլ կտան անշարժ գույքի կառավարումը դիտարկել որպես ռիելթորական գործունեություն և զերծ մնալ տարընկալումներից:
	Չի ընդունվել։
  Նախագծի 3-րդ հոդվածի 1-ին մասի 1-ին կետով սահմանվում է, որ ռիելթորական գործունեությունը մասնագիտացված ձեռնարկատիրական գործունեություն է, որն ուղղված է սույն օրենքով սահմանված ռիելթորական ծառայությունների մատուցմանը, իսկ նույն հոդվածի 1-ին մասի 2-րդ կետով էլ սահմանվում է, որ ռիելթորական ծառայությունները անշարժ գույքի և դրա նկատմամբ առկա գույքային իրավունքների օտարման, վարձակալության հետ կապված գործարքների կնքման համար իրականացվող միջնորդավորված ծառայություններ են, ինչպես նաև՝ անշարժ գույքի և դրա նկատմամբ առկա գույքային իրավունքների աճուրդների և մրցույթների կազմակերպում, անշարժ գույքի կառավարում: Ներկայացված իրավակարգավորումներից կարելի է եզրահանգել, որ ըստ էության անշարժ գույքի կառավարումը ռիելթորական գործունեության հիմք հանդիսացող ռիելթորական ծառայության մաս է կազմում և նախագծի վերնագրում դրա առանձնացման անհրաժեշտությունը բացակայում է։


	4.	Նախագծի 3-րդ հոդվածի 1-ին մասի 13-14-րդ կետերում նշվում է, որ ռիելթորների և անշարժ գույքի կառավարիչների, ռիելթորական և անշարժ գույքի կառավարիչների համաձայնությամբ անվանացանկերում կարող են ներառվել նաև նրանց վերաբերյալ «այլ տեղեկություններ»: Այս կապակցությամբ հարկ է նշել, որ անձնական տվյալների մշակման համաչափության սկզբունքը սահմանող «Անձնական տվյալների պաշտպանության մասին» ՀՀ օրենքի (այսուհետ' ԱՏՊ օրենք) 5-րդ հոդվածի 1-ին և 2-րդ մասերի համաձայն' անձնական տվյալների մշակումը պետք է հետապնդի օրինական նպատակ և այդ նպատակին հասնելու համար լինի անհրաժեշտ, պիտանի, չափավոր և անհրաժեշտ նվազագույն քանակով: Միաժամանակ, ԱՏՊ օրենքի  8-րդ հոդվածը և 9-րդ հոդվածի 5-րդ մասը սահմանում են, որ անձնական տվյալների օրինական մշակումը պետք է իրականացվի տվյալների սուբյեկտի համաձայնությամբ (անձ, որին վերաբերում են մշակման ենթակա անձնական տվյալները) կամ օրենքի հիման վրա (անձնական տվյալների մշակումն օրենքով ուղղակիորեն նախատեսված է):
Քննարկվող դեպքում անվանացանկերում այլ տեղեկությունների, այդ թվում՝ անձնական տվյալների ներառումը պայմանավորվում է անձանց և կազմակերպությունների համաձայնությամբ, որից հետևում է, որ համաձայնություն չտալու դեպքում անվանացանկերում չեն կարող ներառվել Նախագծի 3-րդ հոդվածի 1-ին մասի 13-14-րդ կետերում թվարկված տեղեկություններից բացի այլ տեղեկություններ: Անվանացանկերում այլ տեղեկությունների ներառումը համաձայնությամբ պայմանավորելը նշանակում է, որ համաձայնություն չտալու և այլ տեղեկությունները անվանացանկում չներառելու դեպքում նույնպես հնարավոր է հասնել հետապնդվող նպատակին: Արդյունքում ստացվում է, որ «այլ տեղեկությունները» անհրաժեշտ չեն հետապնդվող նպատակին հասնելու համար, որից հետևում է, որ անվանացանկերում այլ տեղեկությունների ներառումը կհակասի ԱՏՊ օրենքի 5-րդ հոդվածով նախատեսված համաչափության սկզբունքով նախատեսված անձնական տվյալները հետապնդվող նպատակին հասնելու համար անհրաժեշտ նվազագույն քանակով մշակելու պահանջին:
Ուստի, հաշվի առնելով՝ ԱՏՊ օրենքի 5-րդ հոդվածի 3-րդ մասը, որը սահմանում է, որ արգելվում է այնպիսի անձնական տվյալների մշակումը, որոնք անհրաժեշտ չեն տվյալները մշակելու նպատակի համար կամ անհամատեղելի են դրա հետ, անվանացանկերում չպետք է ներառվեն Նախագծի 3-րդ հոդվածի 1-ին մասի 13-14-րդ կետերում թվարկված տեղեկություններից բացի այլ տեղեկություններ: Հակառակ դեպքում, եթե անհրաժեշտ է ներառել նաև այլ տեղեկություններ, ապա դրանց ներառումը պետք է պայմանավորել ոչ թե անձի համաձայնությամբ, այլ պարզապես պետք է օրենքով ուղղակիորեն նախատեսել: Միաժամանակ, անհրաժեշտ է նշել, որ ԱՏՊ օրենքով նախատեսված անձնական տվյալների մշակումն օրենքով ուղղակիորեն նախատեսված լինելու պահանջը նշանակում է, որ օրենքով պետք է հստակ սահմանվեն անձնական տվյալների մշակման բոլոր բովանդակային պայմանները, որոնց թվում է՝ օրենքով մշակման ենթակա անձնական տվյալների սպառիչ ցանկի սահմանումը: Այսինքն՝ եթե անվանացանկերում անհրաժեշտ է ներառել նաև այլ տեղեկություններ, ապա Նախագծի 3-րդ հոդվածի 1-ին մասի 13-14-րդ կետերում դրանք պետք է հստակ թվարկվեն, այլ ոչ թե գործածվի «այլ տեղեկություններ» ընդհանրական եզրույթը:
Բացի այդ, պետք է նշել, որ Նախագծի տարբեր դրույթներում նախատեսվում է հայրանվան՝ որպես անձնական տվյալի մշակումը' այդ տվյալի առկայության դեպքում: Անձնական տվյալների համաչափության պահանջներին առնչվող վերոնշյալ հիմնավորումներից ելնելով' անհրաժեշտ է ձեռնպահ մնալ հայրանվան տվյալի օգտագործումից, քանի որ առաջարկվում է մշակել միայն առկայության դեպքում, իսկ եթե առկա չէ, ապա կարելի է նաև չմշակել, որից հետևում է, որ հետապնդվող նպատակին կարելի է հասնել նաև առանց այդ անձնական տվյալի, որը փաստում է, որ այդ անձնական տվյալի մշակումը հետապնդվող նպատակին (անձի նույնականացման համար) անհրաժեշտ չէ (անունը, ազգանունը և անձնագրային տվյալներն իրենց համադրությամբ արդեն պատշաճ նույնականացնում են անձին):
	Ընդունվել։
   Նախագծի 3-րդ հոդվածի 1-ին մասի 13-14-րդ կետերում կատարվել են համապատասխան փոփոխություններ։


















































Ընդունվել է։
   Նախագծում կատարվել են համապատասխան փոփոխություններ։



	 5. Նախագծի 4-րդ հոդվածում նշվում է, որ ռիելթորական գործունեության սուբյեկտներ են հանդիսանում ռիելթորական կազմակերպությունները, անշարժ գույքի կառավարման կազմակերպությունները, ռիելթորները և անշարժ գույքի կառավարիչները: Սակայն, Նախագծի 9-րդ հոդվածի բովանդակությունից պարզ է դառնում, որ սուբյեկտ հանդիսանում են ոչ միայն կազմակերպության աշխատակից հանդիսացող ռիելթորները և անշարժ գույքի կառավարիչները, այլև այդպիսին հանդիսացող անհատ ձեռնարկատերերը: Ուստի, Նախագծի 4-րդ հոդվածի 1-ին մասում «անշարժ գույքի կառավարիչները» բառերից հետո առաջարկում ենք նշել «, այդ թվում' անհատ ձեռնարկատեր հանդիսացող:» բառերը:
	Ընդունվել է։
   Նախագծի 4-րդ հոդվածում կատարվել է համապատասխան լրացում։

		6. Նախագծի 5-րդ հոդվածի 1-ին մասում նշվում է, որ ռիելթորական գործունեության իրականացման կարգը ռիելթորական գործունեության, ինչպես նաև գործընթացի համար անհրաժեշտ հարակից ծառայությունների իրականացման մեթոդներն ու կարգը կանոնակարգող նորմատիվ իրավական ակտ է: Նախքան «գործընթացի» բառը չի հստակեցվում գործընթացի անվանումը, այլ միայն նշվում է «ռիելթորական գործունեության» բառերը: Եթե գործընթացի բառի ներքո նկատի է առնվում ռիելթորական գործունեությունը' հնարավոր տարընթերցումները բացառելու համար անհրաժեշտ է «գործընթացի» բառը փոխարինել «գործունեության» բառով:
	Ընդունվել է։
   Նախագծի լրամշակման արդյունքում 5-րդ հոդվածը հանվել է։

		7.	 Նախագծի 6-րդ հոդվածի 1-ին մասում միասնական տեղեկատվական համակարգի (այսուհետ' Համակարգ) օգտատերերի շարքում նշվում են ֆիզիկական և իրավաբանական անձինք: Նույն հոդվածի 2-րդ և 4-րդ մասերը հստակեցնում են, որը Համակարգից օգտվող ֆիզիկական և իրավաբանական անձանց ներքո նկատի են առնվում պատվիրատուները և այն ֆիզիկական և իրավաբանական անձինք, որոնք իրենց սեփականության իրավունքով պատկանող գույքն ցանկանում են օտարել ինքնուրույն' առանց ռիելթորների միջնորդությամբ: Այնուհետև, Նախագծի 6-րդ հոդվածը կարգավորում է նաև սեփականատերերի կողմից ինքնուրույն' առանց ռիելթորների միջնորդությամբ, իրենց անշարժ գույքն օտարելու հետ կապված հարաբերությունները' սահմանելով, որ նշված անձինք անշարժ գույքն ինքնուրույն օտարելու նպատակով վճարովի հիմունքներով (6-րդ հոդվածի 6-րդ մասը Համակարգում անշարժ գույքի միավորի վերաբերյալ տեղեկությունները մուտքագրելու և Համակարգին անշարժ գույքի վաճառքի կայքերի փոխգործելիության ապահովման համար սահմանում է պարտադիր վճար) Համակարգ են մուտքագրում որոշակի տվյալներ (ցանկը սահմանված է Օրենքի 6-րդ հոդվածի 5-րդ մասում): Համակարգում մուտքագրված տվյալները լիազոր մարմնի կողմից ստուգվելուց հետո Համակարգն առաջարկում է անշարժ գույքի վաճառքի' համակարգի հետ փոխգործելի կայքերի ցանկ' հնարավորություն տալով օգտատիրոջն ընտրելու դրանցից մեկը կամ մի քանիսը: Անշարժ գույքի վաճառքի' համակարգի հետ փոխգործելի կայքն ընտրելու և դրանց համար սահմանված վճարը տվյալ կայքի սեփականատիրոջ հաշվեհամարին անկանխիկ եղանակով վճարելուց հետո միասնական տեղեկատվական համակարգում տեղադրված տվյալներն ինքնաշխատ արտացոլվում են նաև այդ կայքում:
Այսպիսով, Նախագծի 6-րդ հոդվածի ամբողջական վերլուծությունից հետևում է, որ Օրենքը կարգավորում է ոչ միայն ռիելթորական պայմանագրի առարկա հանդիսացող անշարժ գույքերի հետ կապված հարաբերությունները, այլև ռիելթորական գործունեության հետ որևէ առնչություն չունեցող անշարժ գույքի սեփականատեր հանդիսացող ֆիզիկական և իրավաբանական անձանց կողմից ինքնուրույն իրենց գույքը վաճառելու հետ կապված հարաբերությունները: Ընդ որում' Նախագծի 6-րդ հոդվածը սեփականատեր հանդիսացող ֆիզիկական և իրավաբանական անձանց համար Համակարգից և Համակարգի հետ փոխգործելի անշարժ գույքի վաճառքի կայքից օգվելու համար սահմանում է պարտադիր վճարներ:
Սեփականատեր հանդիսացող անձանց կողմից ինքնուրույն իրենց անշարժ գույքը օտարելու վերաբերյալ Նախագծով նախատեսված իրավակարգավորումների կապակցությամբ նախ հարկ է նշել, որ Նախագծի 1-ին հոդվածով նախատեսված Օրենքի կարգավորման առարկան են հանդիսանում միայն ռիելթորական գործունեությունն և դրան առնչվող հարաբերությունները: Այնուհետև, պետք է նշել, որ Օրենքի և հարակից օրենքների նախագծերի հիմնավորման մեջ որպես խնդրո առարկա իրավական ակտերի ընդունման հիմնական նպատակներ նշվում են ռիելթորական ծառայությունների որակի բարձրացումը և նշված գործունեության տեղափոխումը հարկային դաշտ: Նման պարագայում պարզ չէ, թե սեփականատեր հանդիսացող անձանց կողմից ինքնուրույն' առանց ռիելթորական միջնորդության, անշարժ գույքի վաճառքը որքանով է հանդիսանում ռիելթորական գործունեություն կամ առնչվում այդ գործունեությանը, որ այս օրենքի շրջանակում հարկային հսկողության նպատակով ենթարկվի կարգավորման, եթե հաշվի առնենք, որ ՀՀ հարկային օրենագրքի 156-րդ հոդվածի 4-րդ մասով նախատեսված է ֆիզիկական անձանց կողմից հարկային մարմին եկամտային հարկի տարեկան հաշվարկներ (հայտարարագրեր) ներկայացնելու պարտականությունը և 350.1-ին հոդվածով' հարկային մարմնի կողմից հարկ վճարողների բանկային հաշվի ամփոփ տեղեկությունները և բանկային հաշվի քաղվածքը ստանալու հնարավորությունը: Ընդ որում, անհրաժեշտ է ընդգծել, որ Համակարգում տվյալները մուտքագրվում են ոչ թե գույքի առուվաճառքի գործարքի կնքման պահին, այլ սեփականատիրոջ կողմից անշարժ գույքը վաճառելու նպատակով գույքի վաճառքի վերաբերյալ հայտարարությունը անշարժ գույքի վաճառքի կայքում տեղագրելու մտադրություն ունենալու պահից:
Միաժամանակ, հարկ է նշել, որ Նախագծի 6-րդ հոդվածով Համակարգից և Համակարգին փոխգործելի անշարժ գույքի վաճառքի կայքերից օգտվելու համար պարտադիր վճար սահմանվում է ոչ միայն ռիելթորների և գույքի կառավարիչների, այլև այն սեփականատերերի նկատմամբ, որոնք իրենց անշարժ գույքը վաճառում են ինքնուրույն: Թեև նախագծերի հիմնավորման մեջ նշվում է, որ Համակարգից օգտվելու տուրքի հաշվարկման հիմքում դրվել է «Գույքի նկատմամբ իրավունքների պետական գրանցման մասին» օրենքով միասնական տեղեկատվության տրամաղրման համար նախատեսված 10.000 ՀՀ դրամ վճարը, այնուամենայնիվ, պետք է ընդգծել, որ Օրենքի 6-րդ հոդվածի բովանդակությունից հետևում է, որ պետական տուրքը պետք է վճարվի, ոչ թե առուվաճառքի գործարքի կնքման կամ կնքման պայմանավորվածություն ձեռք բերելու պահին, այլ երբ անձը ցանկանում է իր գույքի վաճառքի վերաբերյալ հայտարարություն տեղագրել և այդ նպատակով Համակարգում մուտքագրում է որոշակի տեղեկություններ, որոնց հաստատումից հետո նոր միայն հնարավորություն է ստանում մուտք գործել անշարժ գույքի վաճառքի կայք: Այսինքն, անշարժ գույքը կարող է ընդհանրապես չվաճառվել կամ սեփականատերը հրաժարվել գույքը վաճառելու իր մտադրությունից, բայց, միևնույնն է, Օրենքով նախատեսված իրավակարգավորումների համաձայն' սեփականատերը զուտ հայտարարությունը տեղադրելու փաստով արդեն պարտավոր է վճարումներ կատարել: Մինչդեռ ներկայումս մարդիկ առանց որևէ վճարի հնարավորություն ունեն իրենց անշարժ գույքի վերաբերյալ հայտարարությունները տեղադրել կայքերում, և անշարժ գույքի միասնական տեղեկատվության մասին տեղեկանքը ձեռք բերել և համապատասխան 10.000 ՀՀ դրամը վճարել ոչ թե կայքում հայտարարությունը տեղադրելիս, այլ երբ հայտարարությունը անվճար տեղադրելուց հետո հայտնվում է իրական գնորդը, և որի հետ պայմանավորվածություն ձեռք է բերվում կնքել առուվաճառքի պայմանագիրը: Բացի այդ, Օրենքը Համակարգում տվյալները մուտքագրելու համար սահմանվող պետական տուրքին զուգահեռ նախատեսում է նաև պարտադիր վճար անշարժ գույքի կայքում հայտարարությունը տեղադրելու համար, սակայն պարզ չէ, թե ինչու է Օրենքը մասնավոր սուբյեկտի' կայքի սեփականատիրոջ կողմից սահմանում պարտադիր գումար գանձելու իմպերատիվ կանոն, եթե հաշվի առնենք կայքի սեփականատիրոջ և հայտարարություն տեղագրողի միջև ծագող հարաբերությունների քաղաքացիափրավական բնույթը, որը նշանակում է, որ այդ իրավահարաբերության կողմերը պետք է օժտված լինեն ինքնուրույն կամք արտահայտելու հնարավորությամբ: Այսինքն, կայքի սեփականատերն ինքը պետք է ազատորեն և ինքնուրույնաբար որոշի, թե կայքում հայտարարություն տեղադրելը պետք է լինի վճարովի, թե անվճար, որից հետևում է, որ այդ մասնավոր հարցի կարգավորման բեռը Օրենքը չպետք է վերցնի իր վրա:
Այսպիսով, ելնելով վերոգրյալից' առաջարկում ենք սեփականատեր հանդիսացող անձանց կողմից ինքնուրույն իրենց գույքի վաճառքի հետ կապված հարաբերությունները չկարգավորել Օրենքով, քանի որ դրա 1-ին հոդվածը թույլ չի տալիս, որ Օրենքն անդրադառնա հիշյալ իրավահարաբերությունների կարգավորմանը, կամ անհրաժեշտ է Օրենքի կարգավորման առարկայում կատարել համապատասխան փոփոխություններ, որոնք թույլ կտան օրենքով կարգավորել նաև գույքի վաճառքի հիշյալ դեպքը, սակայն այդ կարգավորումները չպետք է սահմանեն անշարժ գույքի վաճառքի հայտարարությունը տեղադրելիս 10 հազար դրամ պետական տուրքի վճարման պահանջ, այլ դա պետք է իրականացվի գույքի առուվաճառքի փուլում (այսինքն պետք է սահմանվեն ներկայիս իրականանությանը համադրելի կանոններ), ինչպես նաև չսահմանեն կայքում անշարժ գույքի առուվաճառքի հայտարարություն տեղադրելու համար կայքի սեփականատիրոջը պարտադիր վճար վճարելու պահանջ (սեփականատերերի համար պահպանել առանց Համակարգում գրանցվելիս վաճառքի կայքերում հայտարարություններ տեղադրելու ներկայիս հնարավորությունը):
	Չի ընդունվել։
   Նախագծով ֆիզիկական և իրավաբանական անձանց նկատմամբ նման կարագավորումների սահմանման համար հիմք է հանդիսացել Տարածքային զարգացման և շրջակա միջավայրի նախարարական կոմիտեի 2024 թվականի դեկտեմբերի 23-ի նիստի  N ԿԱ/387-2024 արձանագրության 1-ին կետի 1-ին ենթակետը։ 
   Բացի այդ, նման կարգավորման նպատակներից է անշարժ գույքի շուկայի, այդ թվում՝ օտարվող գույքի (գույքային իրավուքների) վերաբերյալ կնքվող պայմանագրերի արժեքների կայունացմանն ու վերահսկելիության ապահովումը։ Այս նպատակով պահանջը սահմանվում է նաև ֆիզիկական անձանց նկատմամբ, քանի որ հակառակ պարագայում հնարավոր չի լինի լիարժեքորեն հասնել նախագծով հետապնդվող նպատակներին։

	8.	Նախագծի 6-րդ հոդվածի 3-րդ մասում նշված «սահմանված տեղեկությունների» բառերը անհրաժեշտ է փոխարինել «սույն հոդվածով սահմանված տեղեկությունների» բառերով, քանի որ այդ պարագայում պարզ չէ, թե որ (ինչ իրավական ակտով և դրա համապատասխան իրավադրույթով) սահմանված տեղեկություններն են նկատի առնվում:
	Ընդունվել է։
   Նախագծի 6-րդ հոդվածի 3-րդ մասում կատարվել է համապատասխան լրացում։

		9.	 Նախագծի 6-րդ հոդվածի 5-րդ մասում առաջարկում ենք հստակեցնել օտարվող գույքի նույնականացնող տվյալները, ինչպես հստակեցված է Նախագծի 6-րդ հոդվածի 4-րդ մասում:	
	Ընդունվել է։
   Նախագծի 6-րդ հոդվածի 5-րդ մասում կատարվել է համապատասխան լրացում։

	10.	Նախագծի 6-րդ հոդվածի 9֊րդ մասում հստակեցնել «համապատասխան ծառայություններ մատուցող անձը» եզրույթը (օր' նշել ռիելթորական կամ գույքի կառավարման կազմակերպությունը, ռիելթորը կամ գույքի կառավարիչը, այդ թվում' անհատ ձեռնարկատեր հանդիսացող), քանի որ պարզ չէ, թե ռիելթորական կամ գույքի կառավարման կազմակերպության դեպքում ով է կրում գրավոր համաձայնությունը ստանալու պարտականությունը, կազմակերպություն, թե կազմակերպության համապատասխան ռիելթորը կամ գույքի կառավարիչը, (օր' Նախագծի 13-րդ հոդվածի 7-րդ մասում նշվում է, որ համապարտ պատասխանատվություն են կրում ոչ թե գույքի կառավարման կազմակերպությունը, այլ գույքի կառավարիչը):
	Ընդունվել է։
   Նախագծում կատարվել է համապատասխան փոփոխություն և լրացում։

	11.	 Նախագծի 6-րդ հոդվածի 9-րդ մասում կիրառվում են «ֆիզիկական և իրավաբանական անձինք» և «պատվիրատու» բառերը: Տարաբնույթ մեկնաբանություններից խուսափելու նպատակով' առաջարկում ենք կիրառել միևնույն տերմինը:
	Չի ընդունվել։
Նախագծի 6-րդ հոդվածի 3-րդ մասի համաձայն՝ միասնական տեղեկատվական համակարգում անշարժ գույքի միավորի վերաբերյալ սույն հոդվածով սահմանված տեղեկությունների մուտքագրման հիմք է հանդիսանում պատվիրատուի (որի հասկացությունը արդեն իսկ տրված է Նախագծի 3-րդ հոդվածի 1-ին մասի 8-րդ կետով) հետ սույն օրենքով սահմանված կարգով կնքված ռիելթորական կամ անշարժ գույքի կառավարման ծառայությունների մատուցման պայմանագիրը, իսկ սույն հոդվածի 4-րդ մասով սահմանված ֆիզիկական և իրավաբանական անձանց կողմից իրենց սեփականության իրավունքով պատկանող անշարժ գույքն օտարելու դեպքում՝ այդ գույքն օտարելու մտադրությունը։
Վերոգրյալով պայմանավորված հարկ ենք համարում նշել, որ Նախագծի 6-րդ հոդվածի ինչպես 9-րդ, այնպես էլ մյուս մասերում կիրառվող «ֆիզիկական և իրավաբանական անձինք» և «պատվիրատու» բառերը նույն հոդվածով սահմանված կարգավորումների համատեքստում չեն նույնանում, հետևաբար վերջիննրիես վերաբերյալ միևնույն տերմին չի կարող կիրառվել։

	12.	 Նախագծի 8-րդ հոդվածի 3-րդ մասի և' 1-ին կետում և' 5-րդ կետում որպես ռիելթորական պայմանագրի մեջ ներառվող տեղեկություն նշվում է ռիելթորական ծառայության վճարը (վճարի չափը), որն իմաստային կրկնություն է:
	Ընդունվել է։
Նախագծի 8-րդ հոդվածի 3-րդ մասի 5-րդ կետում կատարվել է համապատասխան փոփոխություն։

	13.	 Նախագծի 8-րդ հոդվածի 3-րդ մասի 3-րդ ենթակետում նշվում է, որ ռիելթորական պայմանագրում նշվում է ռիելթորի անունը, ազգանունը, հայրանունը (առկայության դեպքում), անձը հաստատող փաստաթղթի տվյալները, որակավորման վկայականի վերաբերյալ տվյալները, լիազոր մարմնում հաշվառման համարը: Հաշվի առնելով, որ Նախագծի 7֊րդ հոդվածի համաձայն՝ ռիելթորական գործունեությունը կազմակերպվում և իրականացվում է ռիելթորական կազմակերպությունների, անհատ ձեռնարկատեր հանդիսացող ռիելթորների կողմից, ապա պարզ չէ, թե Նախագծի 8-րդ հոդվածի 3-րդ մասի 4-րդ ենթակետը ինչու է սահմանում, որ պայմանագրում ներառվելու են ռիելթորական կազմակերպության/անհատ ձեռնարկատիրոջ անվանումը, հարկ վճարողի հաշվառման համարը, լիազոր մարմնում հաշվառման համարը, այսինքն պայմանագրում պարտադիր կարգով նշվում է ռիելթորական կազմակերայության աշխատակից հանդիսացող ռիելթորի անձնական տվյալները, եթե հաշվի առնենք, որ, որպես կանոն, պայմանագիրը Կազմակերպության անունից ստորագրում է տնօրենը կամ վերջինիս կողմից լիազորված անձը:
	Ընդունվել է
   Նախագծում կատարվել է համապատասխան փոփոխություն և լրացում։

	14	 Նախագծի 8֊րդ հոդվածի 3-րդ մասի 15-րդ կետում նշվում է, որ այն վնասը, որն առաջացել է սույն ենթակետով սահմանված ուսումնասիրությունը չիրականացնելու կամ ոչ ամբողջական իրականացնելու հետևանքով, փոխհատուցվում է սահմանված կարգով կնքված ապահովագրության պայմանագրի հիմքով ապահովագրական հատուցման միջոցով: Այս դրույթից հետևում է, որ փոխհատուցման ենթակա է այն վնասը, որն առաջացել է ուսումնասիրությունը չիրականացնելու կամ ոչ ամբողջական իրականացնելու արդյունքում: Հարկ է նշել, որ ուսումնասիրությունը կարող է կատարվել ամբողջական, սակայն ոչ բավարար որակով, ուստի առավել նպատակահարմար է «ոչ ամբողջական» եզրույթի փոխարեն գործածել «ոչ պատշաճ» եզրույթը (ինչպես գործածվում է ՀՀ քաղաքացիական օրենսգրքում), որն իր մեջ ներառում է ուսումանսիրության և' ծավալը և' որակը (նշված առաջարկը վերաբերելի է նաև Նախագծի 22-րդ հոդվածի 1-ին մասին):
	Ընդունվել է։
   Նախագծում կատարվել է համապատասխան փոփոխություն։

	15	Նախագծի 8-րդ հոդվածի 4-րդ մասը սահմանում է, որ ի լրումն Նախագծի 8-րդ հոդվածի 3-րդ մասում թվարկված բոլոր տեղեկությունների (բացառությամբ ռիելթորի և ռիելթորական կազմակերպության տվյալների), գույքի կառավարման պայմանագրում պետք է նշվեն նաև 8-րդ հոդվածի 4-րդ մասի կետերում նշված տեղեկությունները: Սակայն, հարկ է նշել, որ 4-րդ մասի կետերում նշված են տեղեկություններ, որոնք արդեն նշված են Նախագծի 8-րդ հոդվածի 3-րդ մասում: Մասնավորապես, Նախագծի 8-րդ հոդվածի 4-րդ և 7-րդ կետերում նշված տեղեկությունները արդեն նախատեսված են նույն հոդվածի 3-րդ մասի 11-րդ, 13-14-րդ կետերում:
	Մասամբ է ընդունվել։
   Նախագծում կատարվել են համապատասխան փոփոխություններ։
  Միևնույն ժամանակ, անհրաժեշտ է ընդգծել նաև, որ Նախագծի 8-րդ հոդվածի 4-րդ մասի 7-րդ կետով նախատեսված է որպես առանձնահատկություն, և այն չի նույնանում նույն հոդվածի 3-րդ մասի 11-րդ կետով նախատեսված ապահովագրության հետ։


	16․	 Նախագծի 8-րդ հոդվածի 4-րդ մասի 8-րդ կետը սահմանում է գույքի կառավարման պայմանագրում ներառել պայմանագրի առարկա հանդիսացող անշարժ գույքի փաստացի վիճակի վերաբերյալ նկարագրություն, որն իրենից ներկայացնում է գույքի վերաբերյալ մի շարք մանրամասն տեղեկություններ: Հիշյալ 8-րդ կետի ենթակետերում նշված գույքի վերաբերյալ տեղեկությունները իրենց բնույթով այնպիսին են, որ պայմանագրի կողմ հանդիսացող պատվիրատուն կարող է օբյեկտիվորեն չտիրապետել այդ տեղեկությունները կամ դրանք չլինեն հանընդհանուր գույքի կառավարման բոլոր պայմանագրերի համար: Այլ կերպ ասած՝ կարող են լինել դեպքեր, երբ կոնկրետ գույքի կառավարման պայմանագրով նախատեսված ծառայությունների մատուցման համար այդ տեղեկությունների ներառումը պայամանագրում անհրաժեշտ չլինի: Ուստի, գտնում ենք, որ 8-րդ ենթակետում նշված տեղեկությունների ներառումը պետք է թողնել կողմերի կամահայտնությանը (փոխադարձ համաձայնությանը), որոնք, հաշվի առնելով տվյալ գույքի կառավարման պայմանագրով նախատեսված ծառայությունների մատուցման բնույթը և պայմանագրի առարկա հանդիսացող գույքի առանձնահատկությունները, իրենք որոշեն, թե 8-րդ կետում նշված տեղեկություններից որոնք են անհրաժեշտ պայմանագրում ներառելու համար: Հիշյալ առաջարկին որպես այլընտրանքային լուծում, կարելի է դիտարկել նաև այն տարբերակը, որ 8-րդ կետում նշված տեղեկությունների մի մասը սահմանվեն որպես պայմանագրում պարտադիր ներառման ենթակա, իսկ որոշները (օրինակ' 8-րդ կետում նշված այն տեղեկությունները, որոնք պայմանագրում պետք է ներառվեն այդ տեղեկության առկայության դեպքում), որպես կամընտրանքային (ոչ պարտադիր):
	Ընդունվել է։
Նախագծում կատարվել են համապատասխան փոփոխություններ։

	17․	Նախագծի 8-րդ հոդվածի 4-րդ մասի 8-րդ կետի «ժե» ենթակետում նշվում է, որ գույքի կառավարման պայմանագրում պետք է ներառվեն անշարժ գույքի և դրա բաղկացուցիչ հանդիսացող յուրաքանչյուր շինության արտաքին լուսանկարներ: Այս կապակցությամբ հարկ է նշել, որ գործնականում որոշ հողամասեր, շինություններ կարող են որոշ կողմերից անմիջապես հատվել այլ անձի սեփականություն հանդիսացող գույքին (օր' մի առանձնատան աջ կամ ձախ պատը անմիջականորեն կպած լինի հարևան սեփականատիրոջ առանձնատան պատին) և նման պարագայում հնարավոր չլինի անշարժ գույքը նկարահանել բոլոր կողմերից, ուստի անհրաժեշտ է այլ ձևակերպում նախատեսել (օրինակ, անշարժ գույքը (կամ դրա առանձնահատկությունները) հստակորեն անհատականացնող արտաքին լուսանկարներ):
	Ընդունվել է։
Նախագծի 8-րդ հոդվածի 4-րդ մասի 8-րդ կետի «ժե» ենթակետում կատարվել են համապատասխան լրացումներ։

		18	 Նախագծի 9-րդ հոդվածի 5-րդ մասի 2-րդ կետը ֆիզիկական աձի (այդ թվում' անհատ ձեռնարկատեր հանդիսացող)՝ որպես ռիելթոր կամ անշարժ գույքի կառավարիչ հաշվառելու վերաբերյալ դիմումը մերժելու հիմք նախատեսում է որպես ռիելթոր հաշվառելու դիմում ներկայացրած անձի ռիելթորի գործող որակավորման վկայական չունենալը, մինչդեռ դիմումին կից ներկայացվող փաստաթղթերի մեջ նման պահանջ նախատեսված չէ, ուստի հիշյալ դրույթներն անհրաժեշտ է վերանայել' համապատասխանեցնելով միմյանց, իսկ եթե դա լիազոր մարմնին հասանելի է դառնում այլ եղանակով (Համակարգի միջոցով), ապա այդ մասին Նախագծը պետք է ուղղակի նշում պարունակի:	
	Ընդունվել է։
   Նախագծի 9-րդ հոդվածի 1-ին մասում կատարվել է համապատասխան լրացում։

	19	 Նախագծի 9-րդ հոդվածի 9-րդ մասը ռիելթորական, անշարժ գույքի կառավարման կազմակերպությանը հաշվառումից հանելու հիմք նախատեսում է անհատ ձեռնարկատիրոջը պետական ռեգիստրում հաշվառումից հանելը: Սակայն, պարզ չէ,	նշված հիմքի և ռիելթորական, անշարժ գույքի կառավարման կազմակերպությանը հաշվառումից հանելու միջև ինչ պատճառահետևանքային կապ է առկա, որ այդ հիմքով կազմակերպությունը պետք է հանվի հաշվառումից:
	Ընդունվել է։
    Նախագծում կատարվել է համապատասխան փոփոխություն։

	20	 Նախագծի 9-րդ հոդվածի 10-րդ մասի 3-րդ կետի համաձայն' լիազոր մարմնի որոշմամբ ռիելթորը (այդ թվում' անհատ ձեռնարկատեր հանդիսացող), անշարժ գույքի կառավարիչը (այդ թվում' անհատ ձեռնարկատեր հանդիսացող) հանվում է հաշվառումից, եթե առկա է ռիելթորին, անշարժ գույքի կւսռավարչին որոշակի գործունեությամբ զբաղվելու իրավունքից զրկելու մասին օրինական ուժի մեջ մտած դատական ակտ: Այս հիմքով ռիելթորին, անշարժ գույքի կւսռավարչին հաշվառումից հանելը հիմնավոր չի, քանի որ եթե անձը զրկվել է կոնկրետ գործունեությամբ զբաղվելու իրավունքից, ապա դա ինքնին չպետք է տարածվի նաև ռիելթորական գործունեության նկատմամբ, հատկապես երբ դատարանը հստակ սահմանում է այն գործունեության սահմանները, որոնցով անձը չպետք է զբաղվի: Օրինակ, եթե անձը անզգուշությամբ (ոչ դիտավորությամբ) կատարել է ՀՀ քրեական օրենսգրքով նախատեսված արարք և օրինական ուժի մեջ մտած դատական ակտով զրկվել է այն գործունեությամբ զբաղվելու իրավունքից, որի շրջանակում կատարել է քրեորեն պատժելի արարքը, ընդ որում' եթե այդ գործունեությունը որևէ կերպ չի առնչվում ռիելթորական գործունեությանը, ապա ինչու այլ գործունեությամբ որոշակի ժամկետով չզբաղվելու արգելքը պետք է ինքնին հանգեցնի բոլորովին այլ (տվյալ դեպքում ռիելթորական) գործունեությամբ զբաղվելու արգելքին: Հետևաբար, որպես հաշվառումից հանելու հիմք կարող է սահմանվել միայն ռիելթորական գործունեությամբ զբաղվելու արգելքի վերաբերյալ դատարանի օրինական ուժի մեջ մտած դատական ակտը (ինչպես նաև դիտավորությամբ կատարված արարքի համար դատվածություն ունենալը):
	Ընդունվել է։
   Նախագծում կատարվել է համապատասխան փոփոխություն։

	21․	 Նախագծի 10-րդ հոդվածի 1-ին մասի 1֊ին կետում նշված «,անշարժ գույքի, դրա օտարման» բառերը հանգեցնում են իրավական անորոշության, ուստի առաջարկում ենք նշված բառերը փոխարինել «անշարժ գույքի և դրա նկատմամբ առկա գույքային իրավունքների օտարման» բառերով:
	Ընդունվել է։
   Նախագծում կատարվել է համապատասխան փոփոխություն։

	22	 Նախագծի 10֊րդ հոդվածի 1-ին մասի 1-ին կետում նշվում է, որ անշարժ գույքի կառավարումը ներառում է անշարժ գույքի կառավարչի կողմից պայմանագրով սահմանված որոշակի ժամկետով անշարժ գույքի շահագործման հետ կապված ծառայությունների մատուցումը: Հարկ է նշել, որ «անշարժ գույքի շահագործում» եզրույթն ընդհանրական է, չունի հստակ սահմաններ և հնարավոր չէ հստակ սահմանել, թե դրա ներքո պետք է նկատի ունենալ միայն հատուցելի գործարքները, ինչպիսին է օրինակ անշարժ գույքը վարձակալության հանձնելը կամ վարձակալության հանձնելու հետ կապված միջնորդական ծառայությունների մատուցումը, թե նաև գույքն անհատույց օգտագործման հանձնելը: Այս կապակցությամբ անհրաժեշտ է նշել, որ քննարկվող նախագծերի հիմնավորման մեջ վկայակոչվում է Ֆրանսիայի Hoguet օրենքը, որի 1-1 հոդվածով սահմանվում է գույքի կառավարում հասկացությունը, ըստ որի' գույքի կառավարումը կառուցապատված կամ չկառուցապատված շենքերի սեզոնային կամ ոչ սեզոնային վարձակալությունը, ենթավարձակալությունն է: Hoguet օրենքի նշված կարգավորումները հաշվի առնելով' Նախագծի հեղինակները հիմնավորման մեջ նշել են, որ Ֆրանսիայի օրենսդրությունը գույքի կառավարումը դիտարկում է միայն վարձակալության տեսանկյունից: Հիմնավորման մեջ մանրամասնվում է, որ Ֆրանսիայի օրենսդրությունը գույքի կառւսվարչի հիմնական գործառույթներից է սահմանում սեփականատիրոջը վարձակալության գործընթացի կազմակերպման և կառավարման հարցերում օժանդակելը (Հիմնավորման 24-25 էջեր):
   Այսպիսով, հաշվի առնելով վերոգրյալը' առաջարկում ենք Ֆրանսիայի օրենսդրության օրինակով «անշարժ գույքի շահագործում» ընդհանրական և բազմիմաստ եզրույթի փոխարեն օգտագործել կոնկրետ, հստակ սահմաններ մատնանշող եզրույթ, ինչպես Hoguet օրենքի 1-1 հոդվածն է հստակ ձևակերպում տալիս' սահմանելով գույքի կառավարումը, ըստ էության, որպես սեփականատիրոջը վարձակալության գործընթացի կազմակերպման և կառավարման հարցերում ծառայությունների մատուցում:
	Ընդունվել է։
   Նախագծում կատարվել է համապատասխան փոփոխություն։

	23. Նախագծի 13-րդ հոդվածի 2-րդ մասում նշվում է, որ անշարժ գույքի կառավարման պայմանագրի առավելագույն ժամկետը չի կարող սահմանվել երեք տարուց ավելի: Այս դրույթից և նախագծերի հիմնավորումից պարզ չէ, թե ինչու (ինչ նպատակներով) է առհասարակ օրենքի մակարդակում սահմանվում գույքի կառավարման պայմանագրի գործողության առավելագույն ժամկետ, և այդ հարցի կարգավորումը չի թողնվել Կողմերի կամահայտնությանը, ինչպես նաև պարզ չէ, թե ինչ հիմնավորմամբ է առավելագույն ժամկետ սահմանվել երեք տարին և ոչ թե այլ ժամկետ:
		Ընդունվել է։
   Հիմնավորումները լրամշակվել են։
   Միաժամանակ հայտնում ենք նաև, որ Նախագծով   առավելագույնը 3 տարվա ժամկետը սահմանելը հիմնվել է այն տրամաբանության վրա, որ հարաբերությունները նոր են ենթարկվում իրավակարգավորման, ուստի անհրաժեշտ է օրենսդրական մակարդակում գործուն միջոցներ ձեռնարկել այդ իրավահարաբերությունները կայունացնելու ուղղությամբ, նկատի ունենալով նաև այն հանգամանքը, որ անհրաժեշտության դեպքում կողմերը զրկված չեն պայմանագրի ժամկետը երկարաձգելու հնարավորությունից, եթե վերջիններիս համագործակցությունը գործնականում հաջողվել է։

	24․	Նախագծի 13-րդ հոդվածի 2-րդ մասում նշվում է, որ գույքի սեփականատիրոջ ցուցումով օրենսդրությանը հակասող գործողությունների արդյունքում երրորդ անձանց պատճառված վնասի պարագայում գույքի սեփականատերը և անշարժ գույքի կառավարիչը կրում են համապարտ պատասխանատվություն, եթե օրենքով կամ պայմանագրով այլ բան նախատեսված չէ: Այս դրույթից հետևում է, որ նույնիսկ եթե պայմանագիրը կնքվում է անշարժ գույքի կառավարման կազմակերպության հետ, և եթե պայմանագիրը դրույթներ չի պարունակում երրորդ անձանց պատճառված վնասի համար պատասխանատվության բաշխման վերաբերյալ, ապա սեփականատիրոջ հետ ամեն դեպքում պատասխանատվություն է կրում կազմակերպության աշխատակից անշարժ գույքի կառավարիչը, այլ ոչ թե կազմակերպությունը: Վնասի հատուցման համար պատասխանատվությունը աշխատակից (այդ թվում' անհատ ձեռնարկատեր) հանդիսացող անշարժ գույքի կառավարչի նկատմամբ սահմանելը համադրելի չէ Նախագծի 7-րդ հոդվածի 2-րդ մասին, ըստ որի' ռիելթորական գործունեությունը կազմակերպվում և իրականացվում է ռիելթորական կազմակերպությունների, անհատ ձեռնարկատեր հանդիսացող ռիելթորների, անշարժ գույքի կառավարման կազմակերպությունների, անհատ ձեռնարկատեր հանդիսացող անշարժ գույքի կառավարիչների կողմից' պայմանագրի հիման վրա' ռիելթորի կամ անշարժ գույքի կւսռավարչի միջոցով: Այսինքն, Նախագծի 7-րդ հոդվածի 2-րդ մասի բովանդակությունից հետևում է, որ պայամանագրի կողմ հանդիսանում են անշարժ գույքի կազմակերպությունը, անհատ ձեռնարկատերը, այլ ոչ թե կազմակերպության աշխատակից հանդիսացող գույքի կառավարիչը, հետևաբար պարզ չէ, թե ինչու պայմանագրի կողմ չհանդիսացող աշխատակիցը պետք է համապարտ պատասխանատվություն կրի օրենսդրության խախտման համար (կազմակերպությունը աշխատակցի կողմից պատճառված վնասը հատուցելուց հետո, կարող է աշխատակցին հետադարձ/ռեգրեսիվ պահանջ ներկայացնել, որպեսզի վերջինս իրեն վերադարձնի իր կողմից կատարված հատուցումները):
	Ընդունվել է։
   Նախագծում կատարվել է համապատասխան փոփոխություն։

	25․	Նախագծի 13-րդ հոդվածի 9-րդ մասը սահմանում է, որ անշարժ գույքի կառավարման շրջանակում անշարժ գույքի կառավարիչը անշարժ գույքի կառավարումից բխող բոլոր գործարքների հետ կապված վճարումները իրականացնում է հատուկ բանկային հաշվի միջոցով, որի վերաբերյալ տվյալները մուտքագրվում են նաև միասնական տեղեկատվական համակարգ: Պատվիրատուին կատարվող բոլոր վճարները իրականացվում են պատվիրատուի հատուկ բանկային հաշվեհամարին, որի վերաբերյալ տվյալները ևս մուտքագրվում են միասնական տեղեկատվական համակարգ:
  Նախ, պետք է նշել, որ այս դրույթում նշված «անշարժ գույքի կառավարիչը անշարժ գույքի կառավարումից բխող բոլոր գործարքների հետ կապված վճարումները իրականացնում է հատուկ բանկային հաշվի միջոցով» բառակապակցությունը հանգեցնում է շփոթության, թե հատուկ բանկային հաշվի միջոցով գույքի կառավարիչն իրականացնում է անշարժ գույքի կառավարումից բխող գործարքների վճարումները երրորդ անձանց (օր' անշարժ գույքի վերանորոգման ծառայություններ մատուցող այլ կազմակերպությանը վճարում է ծառայության դիմաց վճարը), այնինչ Նախագծի 3-րդ հոդվածով նախատեսված հատուկ բանկային հաշվի սահմանումից (նախագծերի հիմնավորումից) հետևում է, որ այդ հաշվի միջոցով ոչ թե գույքի կառավարիչն է իրականացնում վճարումներ երրորդ անձանց, այլ վերջիններս' գույքի կառավարչին: Ուստի, անհրաժեշտ է Նախագծի 13-րդ հոդվածի 9-րը մասը ձևակերպել Նախագծի 3-րդ հոդվածով սահմանված հատուկ բանկային հաշվի հասկացությանը համապատասխան:
Այնուհետև, հարկ է նշել, որ Նախագծի 13-րդ հոդվածի 9-րդ մասը սահմանում է, որ գույքի կառավարչի և պատվիրատուի հատուկ բանկային հաշվի տվյալները պետք է մուտքագրվեն Համակարգում, սակայն չի հստակեցվում, թե բանկային հաշվի վերաբերյալ կոնկրետ որ տեղեկություններն են մուտքագրվելու Համակարգում (օր' միայն հաշվեհամարը, թե նաև այլ տեղեկություններ): Միաժամանակ, անհրաժեշտ է ընդգծել, որ հատուկ բանկային հաշվի վերաբերյալ տեղեկությունները հանդիսանում են բանկային գաղտնիք: «Բանկային գաղտնիքի մասին» օրենքի 7-րդ հոդվածի 1-ին մասը արգելում է բանկային գաղտնիքի հրապարակումը, իսկ 9-րդ հոդվածի 1-ին մասը սահմանում է, որ բանկային գաղտնիք կազմող տեղեկությունները կարող են տրամադրվել միայն նշված օրենքով սահմանված դեպքերում, հիմքերով և պետական մարմիններին, պաշտոնատար անձանց ու քաղաքացիներին, որից հետևում է, որ արգելվում է որևէ սուբյեկտի (պետական մարմնին) բանկային գաղտնիքի տրամադրումը, եթե տրամադրման այդ դեպքը, հիմքը, բանկային գաղտնիք ստացող սուբյեկտը նախատեսված չէ «Բանկային գաղտնիքի մասին» օրենքով:
Այսպիսով, Համակարգում հատուկ բանկային հաշվի վերաբերյալ տվյալների մուտքագրումը համարվում է «Բանկային գաղտնիքի մասին» օրենքի իմաստով բանկային գաղտնիքի տրամադրում  ՀՀ կադաստրի կոմիտեին (այսուհետ' Կոմիտե), քանի որ վերջինիս տնօրինության տակ է գտնվում Համակարգը (Նախագծի 21-րդ հոդվածի 2-րդ մասի 7-րդ կետ), սակայն հաշվի առնելով, որ «Բանկային գաղտնիքի մասին» օրենքով Կոմիտեն նշված չէ բանկային գաղտնիք ստացող պետական մարմինների ցանկում, ապա Համակարգում հատուկ բանկային հաշվի տվյալների մուտքագրումը նախատեսողՆախագծի 13-րդ հոդվածի 9֊րդ մասը հակասում է «Բանկային գաղտնիքի մասին» օրենքին:
Միաժամանակ, հաշվի առնելով, որ Համակարգում հատուկ բանկային հաշվի տվյալների մուտքագրման պահանջի նպատակն է ապահովել հարկային մարմնի կողմից պատվիրատուի կողմից ստացվող եկամուտների պատշաճ հարկումը, և եկամուտների հարկումը որևէ կերպ չի հանդիսանում կադաստրի կոմիտեի գործառույթը (խնդիրը), ապա որպես լուծում առաջարկում ենք, որ հարկային մարմինը հատուկ բանկային հաշվի տվյալները անմիջականորեն ստանա գույքի կառավարչից, պատվիրատուից կամ համապատասխան առևտրային բանկից: Եթե ՀՀ հարկային օրենսգրքի 156-րդ և 350.1-ին հոդվածները հնարավորություն չեն տալիս հարկային մարմնին ճշգրիտ տեղեկություններ ստանալ պատվիրատուի եկամուտների վերաբերյալ, ապա կարելի է մշակել այնպիսի կառուցակարգ, որը հնարավորություն կտա հարկային մարմնին անմիջականորեն, առանց կադաստրի կոմիտեի մասնակցության կամ նրա տնօրինության տակ գտնվող Համակարգի օգնության, ստանալ հատուկ բանկային հաշվի կամ պատվիրատուի եկամուտների վերաբերյալ ճշգրիտ տեղեկություններ:
	Ընդունվել է։
   Նախագծում կատարվել է համապատասխան փոփոխություն։

	26․	Նախագծի 13-րդ հոդվածի 10-րդ մասը սահմանում է, որ անշարժ գույքի կառավարչի գույքի նկատմամբ կիրառված սահմանափակումները չեն տարածվում հատուկ բանկային հաշվեհամարների նկատմամբ, սակայն սահմանափակումները տարածվում են կառավարման պայմանագրով սահմանված կառավարչի վարձատրություն համարվող եկամուտների վրա: Հարկ է նշել, որ եթե կառավարիչը կառավարման պայմանագրով սահմանված իր վարձատրությունը ստանում է հատուկ բանկային հաշվով, ապա ղա գործանականում կարող է հանգեցնել բարդությունների, թե այդ հաշվին մուտքագրվող գումարներից որոնք են համարվում վարձատրություն և որոնք պատվիրատուի եկամուտները, և միայն այդ հաշվին գտնվող եկամուտների վրա սահմանափակում տարածելը գործնականում բարդ է լինելու, իսկ եթե վարձատրությունը կառավարիչը չի ստանում հատուկ բանկային հաշվի միջոցով, ապա Նախագծի 13-րդ հոդվածի 10-րդ մասի 2-րդ նախադասությունը ավելորդ է, քանի որ 1-ին նախադասությունը հստակ սահմանում է, որ սահմանափակումները չեն տարածվելու միայն անշարժ գույքի կառավարման պայմանագրի առարկա հանդիսացող անշարժ գույքի և անշարժ գույքի կառավարման պայմանագրով սահմանված հատուկ բանկային հաշվեհամարների նկատմամբ:
	Չի ընդունվել։
Անհրաժեշտ է ընդգծել, որ Հարկադիր կատարումն ապահովող ծառայությունը կատարողական վարույթի ընթացքում կարող է անվճար ձեռք բերել անշարժ գույքի կառավարման պայմանագրի պատճենը, որը նախատեսված է Նախագծի 5-րդ հոդվածի 14-րդ մասով, ինչպես նաև օգտվել իր իրավասության շրջանակում հասանելի տեղեկատվությունից, ինչը հնարավորություն է տալիս հստակ տարբերակել հատուկ բանկային հաշվին մուտքագրվող գումարներից՝ որոնք են կառավարչի վարձատրությունը և որոնք՝ պատվիրատուի միջոցները։


	27․	 Նախագծի 14-րդ հոդվածի 1-ին մասի 3-րդ կետը սահմանում է, որ ռիելթորական գործունեության սուբյեկտները պատվիրատուի կողմից տրված լիազորագրի հիման վրա պետական և տեղական ինքնակառավարման մարմիններից, կազմակերպություններից կարող են ստանալ անհրաժեշտ տվյալներ և այլ տեղեկություններ: Այս դրույթից հետևում է, որ բացի ռիելթորական ծառայությունների մատուցման պայմանագրով պատշաճ կատարման համար անհրաժեշտ տեղեկություններից, ռիելթորական գործունեության սուբյեկտները կարող են ստանալ նաև այլ տեղեկություններ, որոնք կարող են նաև անհրաժեշտ չլինել: Հաշվի առնելով, ԱՏՊ օրենքի
5-րդ հոդվածով սահմանված անձնական տվյալների մշակման համաչափության սկզբունքի այն պահանջը, ըստ որի՝ անձնական տվյալների մշակումը պետք է լինի անհրաժեշտ տվյալների մշակմամբ հետապնդվող նպատակի իրականացման համար, անհրաժեշտ է Նախագծի 14-րդ հոդվածի 1-ին մասի 3-րդ կետից հանել «այլ տեղեկություններ» բառերը, իսկ «անհրաժեշտ տվյալներ» բառերը փոխարինել «ռիելթորական ծառայությունների մատուցման պայմանագրով սահմանված պարտավորությունների պատշաճ կատարման համար անհրաժեշտ տեղեկություններ» բառերով:
	Ընդունվել է։
Նախագծում կատարվել է համապատասխան փոփոխություն։

	28․	 Նախագծի 14-րդ հոդվածի 2-րդ մասի 6-րդ կետը սահմանում է, որ ռիելթորական կազմակերպությունը, անշարժ գույքի կառավարման կազմակերպությունը, ինչպես նաև անհատ ձեռնարկատեր հանդիսացող ռիելթորը, անշարժ գույքի կառավարիչը պարտավոր է պատվիրատուից և երրորդ անձանցից ռիելթորական ծառայության մատուցման ընթացքում ստացված փաստաթղթերը պահպանել առնվազն 10 տարի: Նախագծի բովանդակությունից կամ նախագծերի հիմնավորումից պարզ չէ, թե փաստաթղթերի պահպանման այսպիսի մեծ ժամկետ սահմանելը ինչ հիմնավորում ունի: Այս կապակցությամբ, անհրաժեշտ է նշել, որ ԱՏՊ օրենքի 5-րդ հոդվածի 5-րդ մասը և 9֊րդ հոդվածի 2-րդ մասը սահմանում են, որ անձնական տվյալներն պետք է պահպանվեն այն ժամկետով, որն օբյեկտիվորեն անհրաժեշտ է տվյալների մշակմամբ հետապնդվող նպատակի իրականացման համար, որից հետևում է, որ փաստաթղթերը 10 տարով պահպանելը պետք է անհրաժեշտ լինի հետապնդվող նպատակի իրականացման կամ եթե վերաբերելի օրենսդրությամբ ռիելթորական գործունեության սուբյեկտների նկատմամբ սահմանված է այնպիսի պարտականություն, որի պատշաճ կատարումը ենթադրում է, որ խնդրո առարկա փաստաթղթերը պետք է պահպանվեն 10 տարի ժամկետով: Այսպիսով, հաշվի առնելով ԱՏՊ օրենքով սահմանված անձնական տվյալները հետապնդվող նպատակին հասնելու համար անհրաժեշտ նվազագույն ժամկետով պահապանելու պահանջը' առաջարկում ենք գնահատել 10 տարի ժամկետ սահմանելու անհրաժեշտությունը:
	Ընդունվել է։
   Նախագծում կատարվել է համապատասխան փոփոխություն։


	29․Նախագծի 14-րդ հոդվածի 2-րդ մասի 7-րդ կետում «բացառությամբ «Փողերի լվացման և ահաբեկչության ֆինանսավորման դեմ պայքարի մասին» Հայաստանի Հանրապետության օրենքով նախատեսված դեպքերի» բառերը առաջարկում ենք փոխարինել «բացառությամբ օրենքով ուղղակիորեն նախատեսված դեպքերի», քանի որ այլ օրենքներով նույնպես կարող են սահմանվել ռիելթորական գործունեության ընթացքում ձեռք բերված տեղեկությունների տրամադրման, փոխանցման հնարավորություն (օր' ՀՀ քրեական դատավարության օրենսգրքով սահմանված առգրավում քննչական գործողության շրջանակում): Ընդ որում, Նախագծի 14-րդ հոդվածի 3-րդ մասի 7-րդ կետտում արդեն գործածվում է առաջարկվող ձևակերպումը:
	Ընդունվել է։
   Նախագծի 14-րդ հոդվածի 2-րդ մասի 7-րդ կետում կատարվել է համապատասխան փոփոխություն։

	30․	 Նախագծի 9-րդ հոդվածի 12-րդ մասում, 14-րդ հոդվածի 2-րդ մասի 8-րդ կետում, 14-րդ հոդվածի 3-րդ մասի 4-րդ կետում, 19-րդ հոդվածի 1-ին մասի 1-ին կետում և 19-րդ հոդվածի 2-րդ մասի 8-րդ կետում առաջարկում ենք «եռօրյա ժամկետ» բառերը փոխարինել «երեք աշխատանքային օրվա ընթացքում» բառերով, քանի որ ժամկետը օրացույցային օրերով սահմանելիս այդ եռօրյա ժամկետի մեջ կարող են ընդգրկվել ոչ աշխատանքային և տոնական օրեր, որի արդյունքում եռօրյա ժամկետը կարող է ավելի նվազել:
	Ընդունվել է։
    Նախագծի համապատասխան հոդվածներում կատարվել են փոփոխություններ։


	31. Նախագծի 13-րդ հոդվածով սահմանվում է անշարժ գույքի կառավարման վերաբերյալ կարգավորումները, որի վերաբերյալ հայտնում ենք հետևյալը.
  Հասկանալի չէ գույքի հավատարմագրային կառավարման և Նախագծով որպես ռիելթորական ծառայության տեսակ կարգավորվող անշարժ գույքի կառավարման հարաբերակցությունը: Հարկ է նկատել, որ թեև Նախագծով սահմանված է, որ անշարժ գույքի կառավարումը չի ներառում գույքի նկատմամբ հավատարմագրային կառավարումը, իսկ Նախագծի դրույթները չեն տարածվում գույքի հավատարմագրային կառավարման գործարքների վրա, սակայն նման կարգավորումները անորոշության և թյուրըմբռնման խնդիրը որևէ կերպ չի լուծում:
Մասնավորապես, Նախագծի 14-րդ հոդվածի 1-ին մասի համաձայն' Անշարժ գույքի կառավարումը ռիելթորական ծառայության տեսակ է, որի շրջանակում պայմանագրով մի կողմը (անշարժ գույքի սեփականատեր(եր)ը) անշարժ գույք է հանձնում մյուս կողմին (անշարժ գույքի կառավարչին) ընթացիկ կառավարման, իսկ մյուս կողմը պարտավորվում է այդ գույքի կառավարումն իրականացնել ի շահ գույքի սեփականատիրոջ:
ՀՀ քաղաքացիական օրենսգրքի 954֊րդ հոդվածի 1-ին մասի համաձայն' Գույքի հավատարմագրային կառավարման պայմանագրով մեկ կողմը (կառավարման հիմնադիրը) որոշակի ժամկետով գույք է հանձնում մյուս կողմի (հավատարմագրային կառավարչի) հավատարմագրային կառավարմանը, իսկ մյուս կողմը պարտավորվում է այդ գույքի կառավարումն իրականացնել ի շահ կառավարման հիմնադրի կամ նրա նշած անձի (շահառուի):
Ընդ որում, ՀՀ քաղաքացիական օրենսգրքի 955-րդ, 959-րդ հոդվածների կարգավորումից հետևում է, որ գույքի հավատարմագրային կառավարման պայմանագիր կարող է կնքվել նաև անշարժ գույքի առնչությամբ, իսկ նույն օրենսգրքի 957-րդ հոդվածի համաձայն' Հավատարմագրային կառավարիչը կարող է լինել անհատ ձեռնարկատեր կամ առևտրային կազմակերպություն:
Նման պայմաններում պարզ չէ անշարժ գույքի կառավարման պայմանագրերի նկատմամբ, որ կարգավորումները պետք է կիրառվեն: Ավելին, ըստ էության ստացվում է, որ ՀՀ քաղաքացիական օրենսգրքի 954-968 հոդվածներով, ավելի մեղմ իրավական ռեժիմով կարգավորվում են գրեթե նույն հարաբերություններն ինչ Նախագծի 14-րդ հոդվածով: Նման պայմաններում հասկանալի չէ անշարժ գույքի կառավարման գործարք կնքողն ինչու պետք է հաշվառվի լիազոր մարմնում և հետևի Նախագծով սահմանված կարգավորումներին, եթե նույն բովանդակությամբ պայմանագիրը կարող է կնքել ՀՀ քաղաքացիական օրենսգրքի կարգավորումներով: Այլ կերպ ասած միայն պայմանագրերի անվանումների տարբերությունը' առանց բովանդակությունների հստակ սահմանման և իրարից տարանջատման չի ապահովում վերոնշյալ երկու կարգավորումների տարբերակումը' արդյունքում առաջացնելով իրավական որոշակիության խնդիր:
	Չի ընդունվել։
   ՀՀ քաղաքացիական օրենսգրքի 962-րդ հոդվածի
1-ին մասի համաձայն՝ Հավատարմագրային կառավարիչն օրենքով և գույքի հավատարմագրային կառավարման պայմանագրով նախատեսված շրջանակներում հավատարմագրային կառավարմանը հանձնված գույքի նկատմամբ իրականացնում է սեփականատիրոջ լիազորություններ, ինչը նշանակում է, որ հավատարմագրային կառավարիչն իրավասու է նաև գույքն օտարել, այնինչ անշարժ գույքի կառավարիչը նման իրավասությամբ օժտված չէ: Բացի այդ, ի տարբերություն անշարժ գույքի հավատարմագրային կառավարման ընթացքում կնքված գործարքների, անշարժ գույքի կառավարման արդյունքում կնքված գործարքները պետական գրանցման ենթակա չեն:

		32․	Նախագծի 14-րդ հոդվածի 3-րդ մասի 5֊րդ կետը սահմանում է, որ ռիելթորը, անշարժ գույքի կառավարիչը պարտավոր է ապահովել ծառայության մատուցման ընթացքում պատվիրատուից ստացված փաստաթղթերի խնամքով պահպանումը օրենքով սահմանված ժամկետներում: Առաջարկում ենք սահմանել հետապնդվող նպատակին հասնելու համար անհրաժեշտ հստակ ժամկետներ (ինչպես Նախագծի 14-րդ հոդվածի 2-րդ մասի 6-րդ կետում), քանի որ կարող է որևէ օրենքով պահպանման ժամկետ նախատեսված չլինի:
	Ընդունվել է։
    Նախագծի 14-րդ հոդվածի 3-րդ մասի 5-րդ կետում կատարվել է համապատասխան լրացում։

	33․Նախագծի 15-րդ հոդվածի 1-ին մասի 5-րդ կետը սահմանում է, որ անշարժ գույքի կառավարման պայմանագիրը կնքելու պահից վեց ամիս ժամկետը լրանալուց հետո միայն պատվիրատուն կարող է միակողմանի լուծել անշարժ գույքի կառավարման պայմանագիրը: Նախքան վեց ամիսը լրանալը անշարժ գույքի կառավարման պայմանագիրը կարող է լուծվել բացառապես կողմերի համատեղ դիմումի հիման վրա, բացառությամբ սույն մասի 6-րդ կետով սահմանված դեպքի: Նախքան 6 ամիսը լրանալը պայմանագիրը միայն 15-րդ հոդվածի 1-ին մասի 6-րդ կետով սահմանված դեպքում պատվիրատուի կոդմից միակողմանիորեն լուծելը կարծում ենք բավարար չէ, քանի որ անշարժ գույքի կառավարիչը (կազմակերպությունը) կարող է նաև պայմանագրով ստանձնած այլ էական պարտավորություններ չկատարի կամ ոչ պատշաճ կատարի:
	Չի ընդունվել։
   Հաշվի առնելով, որ տվյալ իրավահարաբերությունները նոր են ենթարկվում կարգավորման, անհրաժեշտ է օրենսդրական մակարդակում նախատեսել արդյունավետ և կայունացնող մեխանիզմներ՝ այդ հարաբերությունների ներդաշնակ զարգացումն ապահովելու նպատակով։ Միաժամանակ վկայակոչված դրույթի նպատակն է նոր ձևավորվող իրավահարաբերությունների պարագայում անշարժ գույքի կառավարման ծառայություններ մատուցող անձանց հնարավորություն ընձեռել՝ առնվազն վեցամսյա ժամկետում իրականացնելու ծառայության մատուցման համար անհրաժեշտ նախապատրաստական գործողությունները։

	34․	Նախագծի 15-րդ հոդվածի 2-րդ մասի 1-ին կետը սահմանում է տեղեկությունների սպառիչ ցանկ, որը պատվիրատուն պարտավոր է փոխանցել ռիելթորին, անշարժ գույքի կառավարչին և ռիելթորական, անշարժ գույքի կառավարման կազմակերպությանը: Նշված դրույթից հետևում է, որ ռիելթորական պայմանագրի, այդ թվում' անշարժ գույքի կառավարման ցանկացած պայմանագրի կնքման դեպքում պատվիրատուն պարտավոր է տրամադրել Նախագծի 15-րդ հոդվածի 2-րդ մասի 1֊ին կետում նշված զգալի ծավալով տեղեկությունները: Հարկ է նշել, որ ռիելթորական պայմանագրով նախատեսված մատուցվող ծառայությունների բնույթով (տեսակով) պայմանավորված' կարող է անհրաժեշտություն չլինել ռիելթորական գործունեության սուբյեկտներին փոխանցել նշվւսծ բոլոր տվյալները կամ ընդհակառակը' անհրաժեշտ լինի փոխանցել նաև այլ տեղեկություններ, որոնք քննարկվող իրավանորմում նշված չեն: Ուստի, առաջարկում ենք սահմանել, որ ռիելթորական պայմանագրով նախատեսված ծառայությունների մատուցման անհրաժեշտությամբ պայմանավորված' պատվիրատուն պարտավոր է տրամադրել Նախագծի 15-րդ հոդվածի 2-րդ մասի 1-ին կետում նշված տեղեկությունները և միաժամանակ նշել «կամ այլ անհրաժեշտ տեղեկություններ», որպեսզի պարզ լինի, որ պարտավոր է տրամադրել այդ ցանկից միայն այն տեղեկությունները, որոնք անհրաժեշտ են, ինչպես նաև ցանկում չնշված այլ անհրաժեշտ տեղեկություններ, կամ պարզապես նշել, որ պատվիրատուն պարտավոր է տրամադրել ռիելթորական պայմանագրով նախատեսված ծառայությունների մատուցման համար անհրաժեշտ բոլոր տեղեկությունները:
	Մասամբ է ընդունվել։
   Նախագծում կատարվել է համապատասխան փոփոխություն։
   Միևնույն ժամանակ, անհրաժեշտ է ընդգծել, որ Նախագծի վկայակոչված նորմը կրում է իմպերատիվ բնույթ, որով սահմանվում է, որ ռիելթորը ռիելթորական ծառայությունների մատուցման պայմանագրի կնքման պահին տիրապետի ամբողջական տեղեկատվության։

	35․	Նախագծի 15-րդ հոդվածի 3-րդ մասի համաձայն' պայմանագրով կարող է սահմանվել պատվիրատուի պարտավորությունը՝ չկնքել նմանատիպ պայմանագրեր այլ ռիելթորական, անշարժ գույքի կառավարման կազմակերպությունների հետ կամ ձեռնպահ մնալ անշարժ գույքի հետ կապված ծառայությունների մատուցման պայմանագրի առարկա հանդիսացող գործունեությունից: Այս առումով գտնում ենք, որ պատվիրատուի' անշարժ գույքի հետ կապված ծառայությունների մատուցման պայմանագրի առարկա հանդիսացող յուրաքանչյուր գործունեությունից ձեռնպահ մնալու վերաբերյալ պարտավորության սահմանումը կարող է վատթարացնող նորմ համարվել պատվիրատուի համար և սահմանափակել նրա իրավունքները սեփական գույքի հետ կապված անձամբ որևէ գործողություն կատարել: Նշված նորմի սահմանման անհրաժեշտության դեպքում' առաջարկում ենք սահմանել, որ նման պարտավորությունը չի կարող գերազանցել (օր' պայմանագրի ուժի մտնելուց հետո) վեց ամիսը, ինչպես նշված է օրինակ նախագծի 8-րդ հոդվածի 3-րդ մասի 16-րդ կետում:
	Չի ընդունվել։
   Պետք է նշել, որ առաջարկվող դրույթը չունի իմպերատիվ (պարտադիր) կարգավորման բնույթ, քանի որ կիրառվում է «կարող է» եզրույթը, որը հնարավորություն է թողնում հարցի լուծումը կողմերի ազատ կամարտահայտությանը։ Այսպիսով, դրույթը չի սահմանում պարտադիր պահանջ, այլ ուղղված է իրավական որոշակիության և փոխադարձ համաձայնության պայմաններում հարաբերությունների կայունացմանը։

	36․	 Նախագծի 16-րդ հոդվածի 2-րդ մասով նախատեսված ապահովագրության հետ կապված դրույթը բովանդակային առումով պարզ և հասկանալի չէ, ուստի առաջարկում ենք առավել պարզեցնել և մանրամասնել այս դրույթը:
	Ընդունվել է։
   Նախագծում կատարվել է համապատասխան փոփոխություն։

	37․	Նախագծի 17-րդ հոդվածի բովանդակությունից հետևում է, որ ֆիզիկական անձը ռիելթորական գործունեությամբ զբաղվելու համար պետք է ունենա որակավորման վկայական, որն էլ կարող է ստանալ որակավորման քննություն հանձնելու միջոցով: Ավելին, որակավորման քննությանը մասնակցելու իրավունք ունեն միայն բարձրագույն կրթություն ունեցող անձինք: Նախագծի հիմնավորումից հետևում է, որ ռիելթորական գործունեությամբ զբաղվելու համար նման խիստ պահանջներ սահմանելը նպատակ ունի բարձրացնել ռիելթորական ծառայությունների մատուցման որակը: Նախագծի հիմնավորման մեջ ներկայացված մի շարք առաջադեմ երկրների փորձի ուսումնասիրությունից հետևում է, որ ռիելթորական գործունեությամբ զբաղվելու պահանջների առումով առկա է երկու հիմնական մոտեցում: Առաջին մոտեցումը (Կանադա, ԱՄՆ, Շվեդիա) այն է, որ ռիելթորները պետք է իրենց ինքնակարգավորվող մարմինների կողմից անցնեն համապատասխան մասնագիտական դաընթացներ, ուսուցումներ և դրանց ավարտից հետո ստանում են ռիելթորական գործունեությամբ զբաղվելու թույլտվություն (լիցենզիա): Այս մոտեցումը որդեգրած երկրները առաջնայնությունը տալիս են բարձր որակավորում ունեցող ռիելթորների պատրաստմանը, որն էլ իրականացվում է մասնագիտական դասընթացների, ուսուցումների միջոցով: Մյուս խումբ երկրները (Գերմանիա, Չեխիա, Աիտվա, Լատվիա) որդեգրել են ռիելթորական գործունեության կարգավորման պարզ մեխանիզմներ, այն է' ռիելթորներին չեն առաջադրում խիստ պահանջներ (օր' սահմանվում է ընդամենը դատվածություն չունենալու, 18 տարին լրացած լինելու պահանջ) և ընդամենը հաշվառվելուց (լիցենզավորվելուց) հետո կարող են զբաղվել ռիելթորական գործունեությամբ, որի արդյունքում մտնում են նաև հարկային հսկղության դաշտ: Այդ երկրներում որոշակի ժամկետը լրանալուց հետո ռիելթորները ընդամենը ատեստավորվում են և շարունակում են իրենց գործունեությունը (նրանց լիզենցիան չի դադարեցվում, նոր լիցենզիա ստանալու համար նոր գործընթաց չեն նախաձեռնում): Եթե առաջին խումբ երկրներում առաջնայնությունը տրվում է ռիելթորական ծառայությունների բարձր որակ ապահովելուն, ապա երկրորդ խումբ երկրները որակական համեմատաբար մեղմ պահանջներ սահմանելուն զուհահեռ նաև գրանցման, հաշվառման պարզ ընթացակարգեր սահմանելու միջոցով հավասարակշռում են գործունեության որակի ապահովումը և այդ գործունեությունը դյուրին կերպով հարկային դաշտ բերելը:
Միաժամանակ, կան երկրներ (Հունաստան, Ռուսաստան), որտեղ ռիելթորական գործունեությունը շատ մեղմ է կարգավորվում:
Ռիելթորական գործունեությունը կարգավորելու նշված երկու մոտեցումներից առկա է երկու բացառություն, մեկը ԱՄՆ Լուզիանա նահանգն է, որտեղ ռիելթորական գործունեությամբ զբաղվելու խիստ պահանջներ են առաջադրված (տարեկան որոշակի ժամաքանակով մասնագիտական դասընթացներին մասնակցություն, քննությունների հանձնում) և այստեղ առաջնայնությունը տրվում է այդ գործունեության որակին, իսկ մյուս երկիրը Ուկրաինան է, որտեղ չափազանց խիստ կանոնակարգումներ են նախատեսվում, որոնք սակայն ոչ թե ուղղված են ռիելթորական ծառայությունների բարձրացմանը, այլ ռիելթորական ծառայությունները հարկային դաշտ բերելուն: Ընդ որում, Ուկրաինայի ռիելթորական գործունեությունը խիստ կանոնակարգող նոր օրենքը դեռևս ուժի մեջ չի մտել և հնարավոր չէ գնահատել այդ օրենքի արդյունավետությունը կամ հնարավոր բացթողումները գործողության մեջ:
Ելնելով վերոգրյալից' կարելի է արձանագրել, որ ՀՀ-ում ներդրվող նոր օրենսդրական կարգավորումները մի կողմից որակին առաջադրվող պահանջների խստությամբ համադրելի է Լուզիանայի իրավակարգավորումներին, որն ունի զարգացած անշարժ գույքի շուկա և ժամանակի ընթացքում կատարելագործված ռիելթորական գործունեությունը օրենսդրություն, իսկ մյուս կողմից համադրելի է Ուկրաինայի նոր օրենքին, որն միտված է ոչ թե ռիելթորական գործունեության որակի բարձրացմանը, այլ ընդամենը չափազանց խիստ կանոնակարգումների միջոցով այդ գործունեությունը հարկման ենթարկելուն: Այս կապակցությամբ հարկ է նշել, որ հաշվի առնելով, որ ՀՀ-ում ընդամենը առաջին քայլերն են կատարվում ռիելթորական գործունեությունը կարգավորելու համար, առավել նախընտրելի է ներդնել երկրորդ մոտեցումը ունեցող երկրների փորձը (Գերմանիա, Չեխիա, Լիտվւս, Լատվիա), որտեղ որակի ապահովման չափանիշները և ռիելթորական գործունեությամբ զբաղվելու թույլտվության ընթացակարգերը համեմատաբար մեղմ են, բայց բավարար մի կողմից ապահովելու ռիելթորական գործունեության որակը' դասընթացների, ուսուցումների անցկացման և դրանք անցնելուց հետո ատեստավորվելու միջոցով, իսկ մյուս կողմից պարզ ընթացակարգերով (առանց քննությունների) ռիելթորական գործունեությունը հաշվառելու և այն իրականացնելու թույլտվություն տալու միջոցով այդ գործունեությունը հնարավորություն է տալիս դյուրին կերպով բերել հարկային հսկողության դաշտ:
Այսպիսով, ամփոփելով վերոնշյալը, առաջարկում ենք չսահմանել ռիելթորական գործունեությամբ զբաղվելու համար բարձրագույն կրթության պահանջ, քանի որ ի տարբերություն փաստաբանական գործունեության, որի դեպքում այդ գործունեության բնույթով և առանձնահատկություններով պայմանավորված' պահանջվում է միայն բարձրագույն իրավաբանական կրթություն, ռիելթորական գործունեությունն այնպիսի գործունեության տեսակ է, որ դրանով կարող են զբաղվել ցանկացած կրթություն ունեցող մարդիկ (այդ մասին է վկայում, որ Օրենքը սահմանում է ոչ թե կոնկրետ բարձրագույն կրթություն, այլ առհասարակ բարձրագույն կրթություն), հետևաբար, որակավորման քննություն տալու պահանջ սահմանելու պայմաններում արդեն էական չէ մարդը բարձրագույն կրթություն ունի, թե ոչ, այստեղ կարևոր է, որ մարդը արդյոք ռիելթորական գործունեության վերաբերյալ ունի բավարար գիտելիքներ, թե ոչ, իսկ որակավորման քննությունը հանձնելը կամ չհանձնելը այն չափանիշն է, որի հիման վրա պետք է որոշվի, թե անձը իրավունք ունի ռիելթորական գործունեությամբ զբաղվի, թե ոչ:
Միաժամանակ, պետք է նշել, որ Կանադայի, ԱՄՆ-ի, Գերմանիայի օրինակով Օրենքը չի սահմանում լիազոր մարմնի կամ դրա որակավորման հանձնաժողովի կողմից նախքան որակավորման քննությունը, մասնագիտական վերապատրաստումներ, դասընթացներ անցկացնելու հնարավորություն, որի ավարտին մասնակիցները ձեռք կբերեն բավարար գիտելիքներ և այդ դասընթացը ավարտելուց և պետական հաշվառում անցնելուց հետո կստանան ռիելթորական գործունեությամբ զբաղվելու իրավունք (որակավորման վկայական կամ լիցենզիա): Նման դասընթացների անցկացման հնարավորություն Օրենքը չի նախատեսում նաև որակավորման վկայագրի գործողության ժամանակ կամ այն լրանալու դեպքում, ինչը նշանակում է, որ Օրենքով միայն հարցաշարեր սովորելու (ավելի ճիշտ առանց բավարար գիտելիքներ ստանալու անգիր անելու) միջոցով վկայագիր ստանալու մեխանիզմը չի ապահովելու ռիելթորական ծառայությունների մատուցման որակի բարձրացում: Ավելին, Նախագծի 18-րդ հոդվածը սահմանում է, որ յուրաքանչյուր որակավորման վկայագրի գործողությունը 5 տարի է, և այդ ժամկետը լրանալուդ հետո անձը պետք է նոր քննություն հանձնի: Մինչդեռ յուրաքանչյուր հինգ տարին նոր քննություն հանձնելու միջոցով նոր վկայագիր ստանալու պարտականություն (նման կարգավորում նույնիսկ «Փաստաբանության մասին» ՀՀ օրենքը չի սահմանում փաստաբանների արտոնագրերի վերաբերյալ) սահմանելու փոխարեն, կարելի է ռիելթորների համար պարտադիր վերապատրաստման կամ ատեստավորման պարտականություն սահմանել, մասնավորապես սահմանվի կամ վկայագրի գործողության ընթացքում կամ վկայագրի գործողության ժամկետի ավարտից հետո վեց ամսվա ընթացքում, որը չկատարելու դեպքում սահմանված վեց ամիսը լրանալուդ հետո որակավորման վկայականը (կամ լիցենզիան) երեք ամիս ժամկետով կկասեցվի և այդ ընթացքում էլ վերապատրաստում չանցնելու դեպքում, եթե առկա չեն լինի հարգելի պատճառներ (ծանր հիվանդության առկայություն) նոր միայն վկայագրի (կամ լիցենզիայի) գործողությունը կարող է ուժը կորցրած ճանաչվել:
Բացի այդ, Նախագծի հիմնավորման մեջ առկա չեն տեղեկություններ, թե արդյոք կատարվել են հետազոտություններ կամ առկա են վիճակագրական տվյալներ, թե ՀՀ անշարժ գույքի շուկայում ռիելթորական գործունեությամբ զբաղվող անձանց քանի տոկոսը ունի բարձրագույն կրթություն, այդ անձինք որ տարիքային շեմին են պատկանում, Նախագծով ռիելթորներին ներկայացվող խիստ պահանջները, նման գործունեությամբ զբաղվելու բարդ ընթացակարգերը, այդ թվում' իրենց գործունեության պարտադիր ապահովագրության պահանջը (օրինակ, Գերմանիայում ապահովագրությունը պարտադիր չէ, դա հատուկ է բարձր կենսամակարդակ ունեցող միայն որոշակի երկրներին, օր' ԱՄՆ, Կանադա) ինչ ազդեցություն են ունենալու, արդյոք գնահատվել է Օրենքի սոցիալական ազդեցությունը, թե բարձրագույն կրթության, պարտադիր քննությունների հանձման պահանջների սահմանումը ինչ ազդեցություն կարող է ունենալ ռիելթորական գործունեության մեջ ներգրավված անձանց նկատմամբ, արդյոք այդ պահանջները կարոդ են հանգեցնել գործազրկության ավելացման, օր' բարձրագույն կրթության պահանջի արդյունքում որքան մարդ դուրս կմղվի ռիելթորական գործունեությունից, կամ բարձր տարիքային շեմի ներկայացուցիչները ինչ բարդություններ կարող են ունենալ քննությունը հանձնելու կապակցությամբ, պարտադիր ապահովագրությունը որքանով կբարձրացնի ռիելթորական ծառայությունների մատուցման արժեքը (առավել նախընտրելի է ապահովագրությունը սահմանել կամավոր, կողմերն իրենք անհրաժեշտության դեպքում պայմանագրով նախատեսեն պարտադիր ապահովագրություն):
Նախագծով նախատեսված խիստ կարգավորումները առերևույթ կարող են հանգեցնել սոցիալական խնդիրների և ստվերի ավելացմանը (հայտարարությունները տեղադրվելու են սոցիալական ցանցերում (facebook, telegram), անշարժ գույքի վաճառքի խմբեր են բացվելու և դրանց շրջանակում երբեմն կեղծ օգտահաշիվներով իրականացվելու է ռիելթորական գործունեություն, իսկ դրա արդյունքում անշարժ գույքի վաճառքի հայտարարությունների կայքերը կրելու են ֆինանասկան վնասներ), որն էլ իր հերթին զրկելու է պետությանը լրացուցիչ եկամուտներ ուենալու հնարավորությունից: Ուստի, առաջարկում ենք դիտարկել, այս անցումային փուլում, երբ ՀՀ-ում բոլորովին նոր է ներդրվում ռիելթորական գործունեության կարգավորման իրավական բազան, ավելի մեղմ կանոնակարգումներ նախատեսվեն, օրինակ պարզեցված ընթացակարգերով (առանց քննության միայն վերապատրաստում անցնելու և հաշվառվելու միջոցով) թույլատրվի իրականացնել ռիելթորական գործունեություն, ինչպես Գերմանիայում, Լատվիայում և Լիտվայում է:
	Չի ընդունվել։
   Նախագծի տրամաբանության համատեքստում ռիելթորական ծառայություններ մատուցող անձն առնվազն բարձրագույն կրթություն պետք է ունենա, որպեսզի կարողանա ապահովել Նախագծով սահմանված պահանջները։ 
   Հաշվի առնելով այն հանգամանքը, որ ներկայումս ոլորտի կարգավորումն ընդհանրապես բացակայում է, ներկա փուլում հնարավոր չէ ներկայացնել համապատասխան վերլուծություն։ 
   Միևնույն ժամանակ, հայտնում ենք, որ հետագայում՝ ոլորտի զարգացմանը զուգընթաց, դիտարկմամբ բարձացված առաջարկությանն անդրադարձ կկատարվի։


















































































































































Չի ընդունվել։
   Նախագծի փաթեթում առկա է «Գույքի նկատմամբ իրավունքների պետական գրանցման մասին» օրենքում լրացում կատարելու մասին» օրենքի նախագիծ, որի կարգավորումները կբացառեն ոլորտում ստվերի ավելացմանը։


	38․	 Նախագծի 17-րդ հոդվածի 6-րդ մասը սահմանում է, որ որակավորման քննության ընթացքը տեսաձայնագրվում է: Անհրաժեշտ սահմանել տեսաձայնագրման իրականացման կարգը (պայմանները), մասնվորապես դա ինչ նպատակներով է իրականացվում, տեսաձայնագրությունը որ դեպքերում ում կարող է տրամադրվել (արդյո՞ք դրանք տրամադրվելու են քննության մասնակիցներին բողոքարկման ժամանակ), ինչ ժամկետով են դրանք պահպանվելու և այլն:
	Ընդունվել է։
   Նախագծի 17-րդ հոդվածի 4-րդ մասում կատարվել է համապատասխան լրացում, մասնավորապես՝ նախատեսվել է, որ Ռիելթորների որակավորման քննությունների անցկացման կարգում կներառվի նաև քննության ընթացքի տեսաձայնագրման կարգը։

	39․ Պետական տուրքի վճարում կատարելու վերաբերյալ նշում է կատարվում միայն նախագծի     18-րդ հոդվածում, որը կարգավորում է վկայականի վերաձևակերպմանը և կրկնօրինակի տրամադրմանը, մինչդեռ նկատի ունենալով նախագծի փաթեթով ներկայացված «Պետական տուրքի մասին» օրենքում լրացում կատարելու մասին օրենքի նախագծով նախատեսված կարգավորումները' նախագծում անհրաժեշտ է նախատեսել նաև, որ վկայական ստանալու համար նույնպես սահմանված է պետական տուրքի վճարման պարտականություն:
	Չի ընդունվել։
Հաշվի առնելով այն հանգամանքը, որ Նախագծի
23-րդ հոդվածի 2-րդ մասով նախատեսված է, որ Կառավարությունը մինչև 2027 թվականի մարտի 1-ը սահմանում է Ռիելթորների որակավորման քննությունների անցկացման կարգը։ Միևնույն ժամանակ Նախագծի 17-րդ հոդվածի 4-րդ մասով նախատեսված է, որ որակավորման քննությունների անցկացման կարգով սահմանվում են՝ որակավորման քննության ժամկետները, քննությանը մասնակցելու համար անհրաժեշտ փաստաթղթերի ցանկը, դրանց ներկայացման կարգը, ժամկետները և ձևերը․․․․։ Ուստի վերոնշյալ ենթաօրենսդրական նորմատիվ իրավական ակտով, ի թիվս այլ փաստաթղթերի, կսահմանվի նաև ռիելթորի որակավորման քննությանը մասնակցելու համար համապատասխան պետական տուրքի վճարման անդորրագրի ներկայացման պահանջը և կարգը։

	40.	Նախագծի 19-րդ հոդվածի 1-ին մասի 3-րդ կետում նշված վկայականի կասեցման հիմքը և նույն հոդվածի 2-րդ մասի 7-րդ կետով նախատեսված վկայականի դադարեցման հիմքը խիստ անորոշ են, քանի որ այդ խախտումները չեն սահմանափակվում ժամանակային առումով (օր' մեկ տարվա ընթացքում կատարված խախտումները), ինչպես նաև առկա չէ տարբերակում' ըստ խախտման տեսակի կամ բնույթի: Այսինքն, ցանկացած խախտումը հանգեցնելու վկայականի գործողության կասեցման կամ դադարեցման:
	Ընդունվել է։
   Նախագծում կատարվել են համապատասխան փոփոխություններ և լրացումներ։

	41.	Նախագծի 21-րդ հոդվածի 2-րդ մասի 3-րդ կետը սահմանում է, որ լիազոր մարմինը ստեղծում է մասնագիտական հանձնաժողով և հաստատում է դրա անհատական կազմը: Մասնագիտական հանձնաժողովի կազմում ընդգրկվում են լիազոր մարմնի երկու ներկայացուցիչ և երկու ռիելթոր կամ անշարժ գույքի կառավարիչ, բարձրագույն ուսումնական հաստատության 1 ներկայացուցիչ' առնվազն մեկ տարի ժամկետով: Մասնագիտական առաջին հանձնաժողովի կազմը ձևավորվում է լիազոր մարմնի ղեկավարի հրամանով, իսկ հաջորդող յուրաքանչյուր կազմը' նախորդ կազմի կողմից պատահականության սկզբունքով' վիճակահանությամբ: Ռիելթորները և անշարժ գույքի կառավարիչները պարտավոր են իրականացնել մասնագիտական հանձնաժողովի անդամի իրենց պարտականությունները: Հանձնաժողովի նիստերին ներկայություն չապահովելու դեպքում հանձնաժողովի անդամ հանդիսացող ռիելթորի որակավորման վկայականը դադարեցվում է, իսկ անշարժ գույքի կառավարիչը հանվում է հաշվառումից: Մասնագիտական հանձնաժողովի գործունեության և ուսումնասիրությունների իրականացման կարգը սահմանում է Կառավարությունը:
Նշված հոդվածի բովանդակությունից պարզ է դառնում, որ սահմանված չէ, թե լիազոր մարմինը ինչ ընթացակարգով է ստեղծում մասնագիտական հանձնաժողովը (մասնագիտական հանձնաժողով) և ինչ չափանիշների հիման վրա է հաստատում դրա անհատական կազմը (ինչպես են հանձնաժողովի անդամների թեկնածությունները առաջադրվում, ինչ պահանջների պետք է բավարարեն, ինչ չափանիշների հիման վրա են թեկնածուների ցանկից ընտրվում կամ նշանակվում հանձնաժողովի անդամները, արդյո՞ք լիազոր մարմնի ղեկավարն է միանձնյա նշանակում վերջիններիս): Նախագծի  21֊րդ հոդվածը չի սահմանում նաև հանձնաժողովի առաջին կազմին հաջորդող կազմին վիճակահանությամբ ընտրելու կարգը: Նախագծի 21-րդ հոդվածի 2֊րդ մասի 3-րդ կետը Կառավարությանը լիազորում է սահմանելու միայն մասնագիտական հանձնաժողովի գործունեության և ուսումնասիրությունների իրականացման կարգը, սակայն անհրաժեշտ է Կառավարությանը վերապահել նաև հանձնաժողովի ձևավորման կարգի, անդամների իրավունքների և պարտականությունների, լիազորությունների դադարման (դադարեցման) հիմքերի սահմանումը:
Միաժամանակ, հարկ է նշել, որ Նախագծի 21-րդ հոդվածի 2֊րդ մասի 3-րդ կետում նշված «ռիելթորները և անշարժ գույքի կառավարիչները պարտավոր են իրականացնել մասնագիտական հանձնաժողովի անդամի իրենց պարտականությունները:» նախադասությունը ավելորդ է, քանի որ հանձնաժողովի անդամ լինելն ինքնին նշանակում է, որ անդամի պաշտոն զբաղեցնող անձը օժտված է լինելու որոշակի իրավունքներով և պարտականություններով:	Միաժամանակ, հիմնավոր չէ հանձնաժողովի նիստերին ներկայություն չապահովելու դեպքում հանձնաժողովի անդամ հանդիսացող ռիելթորի որակավորման վկայականը դադարեցնելը, անշարժ գույքի կառավարչին հաշվառումից հանելը այն պատճառաբանությամբ, որ հանձնաժողովի անդամը ռիելթորից, անշարժ գույքի կառավարչից բոլորովին տարբերակվող, առանձին կարգավիճակ, գործառույթներ և իր առջև դրված խնդիրներ ունի, և այդ պաշտոնում իր պարտականությունների չկատարումը պետք է հանգեցնի միայն բացասական հետևանքների այդ պաշտոնի կարգավիճակի առնչությամբ. օրինակ' հանգեցնի հանձնաժողովի անդամի իր լիազորությունների դադարեցմանը կամ դադարեցմանը զուգահեռ այլևս այդ պաշտոնում նշանակվելու արգելքին, այլ ոչ թե այդ պաշտոնի կարգավիճակին առնչություն չունեցող ռիելթորի կամ անշարժ գույքի կառավարչի իր կագավիճակի համար բացասական հետևանքների առաջացմանը, այն է' ռիելթորական գործունեություն իրականացնելուց զրկելուն: Ընդ որում, պետք է նշել, որ քննարկվող իրավադրույթը չի հստակեցնում հանձնաժողովի նիստերին բացակայության քանակը և այն ժամկետը, որի ընթացքում հաշվարկվում է բացակայությունների քանակը, ինչպես նաև որոշակի հիմքերով բացակայությունները հարգելի ճանաչելը: Ի լրումն վերոնշյալի, գտնում ենք, որ ռիելթորները և անշարժ գույքի կառավարիչները չպետք է ընդգրկվեն հանձնաժողովի անդամների կազմում, քանի որ վերահսկվող սուբյեկտների ներգրավվումը իրենց վերահսկող մարմնում կարող է առիթ հանդիսանալ, որպեսզի վերջիններս օգտագործեն հանձնաժողովի անդամի իրենց կարգավիճակը' խուսափելու իրենց թույլ տված խախտումների համար պատասխանատվությունից կամ ռիելթորական գործունեության ոլորտում իրենց համար ստեղծեն արտոնյալ, ոչ հավասար պայմաններ:
	Ընդունվել է։
   Նախագծում կատարվել է համապատասխան լրացում՝ նախատեսելով, որ Մասնագիտական հանձնաժողովի անդամների թեկնածուների ներկայացման և ընտրության կարգը սահմանվում է Կառավարության որոշմամբ։































Չի ընդունվել։
   Դրույթի ամրագրումը պայմանավորված է գործնականում արձանագրված համանման խնդիրներով։ Որպեսզի առավել որոշակի լինի և որակավորված անձի հանձնաժողովի նիստին ներկա գտնվելու պարտականությունը չկրի դեկլարատիվ բնույթ և հանգեցնի որոշակի հետևանքների։ Միևնույն ժամանակ, ընդգծում ենք, որ համանման կարգավորումներ արդեն իսկ ամրագրված են «Գնահատման գործունեության մասին» օրենքով, ինչը վկայում է նման մոտեցման կիրառելիության և արդյունավետության մասին։

	42.	Նախագծի 21-րդ հոդվածի 2-րդ մասի 8-րդ կետը սահմանում է, որ լիազոր մարմինը իր պաշտոնական կայքում հրապարակում է ռիելթորի որակավորում ունեցող անձանց, որակավորման վկայականի գործողությունը դադարեցված անձանց (ներառյալ վկայականի գործողության դադարեցման իրավական հիմքը), լիազոր մարմնի կողմից հաշվառված ռիելթորական, անշարժ գույքի կառավարման կազմակերպությունների, ռիելթորների, անշարժ գույքի կառավարիչների անվանացանկերը: Նախ, պետք է նշել, որ Նախագծի 3-րդ հոդվածի 1-ին մասի 13-14-րդ կետերում նշված անվանացանկերի սահմանումից հետևում է, որ ռիելթորի և անշարժ գույքի կառավարչի նույնականացնող տվյալները (անուն, ազգանուն, որակավորման վկայականի) որակավորման վկայականի ամսաթվի և հերթական համարի, դրա դադարեցման ամսաթվի և իրավական հիմքի վերաբերյալ տեղեկությունները ներառված են անվանացանկերում, հետևաբար քննարկվող դրույթում «ռիելթորի որակավորում ունեցող անձանց, որակավորման վկայականի գործողությունը դադարեցված անձանց (ներառյալ վկայականի գործողության դադարեցման իրավական հիմքը), լիազոր մարմնի կողմից հաշվառված» բառերն անհրաժեշտ է հանել:
	Ընդունվել է։
   Նախագծում կատարվել է համապատասխան փոփոխություն։

	43.	 Նախագծի 22-րդ հոդվածում գործածվող «վնասները կամ այլ գույքային վնասները» իմաստային առումով ճիշտ չէ, քանի որ առանց մասնավորեցման «վնասները» բառից հետո «այլ գույքային վնասները» բառերը նշելով ստացվում է, որ «վնասները» բառի ներքո նկատի է առնվում գույքային բառը, այսինքն ստացվում է գույքային վնասներ և այլ գույքային վնասներ, ինչն իմաստազուրկ միտք է: Ուստի, եթե Նախագծում նկատի են առնվում ոչ միայն գույքային վնասները, այլև այլ տեսակի վնասները, ապա պետք է նշել «գույքային վնասները կամ այլ վնասները» բառերը, այսինքն պատվիրատուին պատճառվող գույքային կամ այլ տեսակի (ոչ գույքային) վնասները: Միաժամանակ, անհրաժեշտ է ընդգծել, որ եթե Օրենքը կարգավորում է միայն գույքային վնասի հետ կապված հարաբերությունները, ապա պետք է պարզապես գործածել միայն «գույքային վնաս» եզրույթը' առանց «վնասները» բառի:
	Ընդունվել է։
   Նախագծի 22-րդ հոդվածի 1-ին և 2-րդ մասերում կատարվել են համապատասխան փոփոխություններ։

	44.	 «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» օրենքի նախագծով նախատեսվում է լրացնել ռիելթորական գործունեության մասին օրենքների պահանջները չպահպանելու համար պատասխանատվություն նախատեսող նոր հոդվածներ:
Այս առումով հարկ ենք համարում նշել, որ նախագծին կից ներկայացված հիմնավորման մեջ բացակայում են համապատասխան իրավախախտումների համար սահմանվող տուգանքի չափերի վերաբերյալ հիմնավորումները, ինչը հնարավորություն չի տալիս գնահատելու պատասխանատվության միջոցի համաչափության հարցը:
«Գույքի նկատմամբ իրավունքների պետական գրանցման մասին» օրենքում լրացում կատարելու մասին», «ՀՀ քաղաքացիական օրենսգրքում լրացում կատարելու մասին», «ՀՀ հարկային օրենսգրքում լրացում կատարելու մասին», «Պետական տուրքի մասին» օրենքում լրացումներ կատարելու մասին» և «Փողերի լվացման և ահաբեկչության ֆինանսավորման դեմ պայքարի մասին» օրենքում փոփոխություններ կատարելու մասին» օրենքների նախագծերի վերաբերյալ դիտարկումներ չունենք:
	Ընդունվել է։
Հիմնավորումները լրամշակվել են։












Ընդունվել է։










